
შესავალი

აუდიტორული გარიგების პარტნიორებს და მენეჯერებს მნიშვნელოვანი როლი ეკისრებათ აუდიტის მიმოხილვისა და დასრულების ეტაპზე. ისინი ჩართულები იქნებიან როგორც ცალკეული სამუშაო დოკუმენტების, ასევე ფინანსური ანგა​რიშგებების საბოლოო დოკუმენტების დეტალურ განხილვაში. საველე სამუშაო, როგორც წესი, სრულდება უფროსი აუდიტორის მიერ, რომელიც შევსებული საბოლოო ფაილის განსახილველად წარმოდგენამდე, განიხილავს რიგითი აუდიტორების მიერ მომზადებულ დეტალურ სამუშაო დოკუმენტებს. 

მიუხედავად იმისა, რომ აუდიტორული გარიგების პარტნიორი/მენეჯერი  პასუხის​მგებელია მიმოხილვის პროცესზე, კონტროლი შენარჩუნდება აუდიტის დასრუ​ლებამდე, ფინანსური ანგარიშგებების საბოლოო განხილვამდე და ხელმოწერამდე (ასს 220, პუნქტი 17). ამ ეტაპზე დაშვებულ შეცდომას შესაძლოა სერიოზული შედეგი ჰქონდეს. ზეწოლა, რომ დროულად იქნეს მიღებული ხელმოწერილი ფინანსური ანგარიშგებები, ზრდის პროცედურების იგნორირების ან არაადეკვატურად შესრულების შანსებს. ამი​ტომ აუდიტის გუნდის ყველა წევრს, საჭიროა, ცხადად ესმოდეს მისი წილი პასუხის​მგებლობები, რაც საჭიროა პოტენციური რისკების მინიმიზაციისთვის. მიმოხილვისა და დასრულების პროცესი საჭიროა ყურადღებით დაიგეგმოს. შესაბამისი ცოდნის მქონე პერსონალმა უნდა დაასრულოს კონკრეტული ეტაპები. მაგალითად, სხვადასხვა საკონტროლო კითხვარების შევსება.

დამკვეთთან ჩატარებული განხილვები, ჯეროვნად უნდა აისახოს შესაბამის ჩანაწერებში. მიეთითოს სამოქმედო პუნქტები  და შესაბამისი ჯვარედინი მინიშნებები.

ქვემოთ მოცემულია მიმოხილვისა და დასრულების ეტაპებისათვის შესაფერისი სხვადასხვა  პასუხისმგებლობების დონეები.
2.
უფროსი აუდიტორის პასუხისმგებლობები

უფროსი აუდიტორი, რომელიც პასუხისმგებელია დამკვეთის ტერიტორიაზე მიმდი​-
ნარე ყოველდღიურ სამუშაოებზე, პასუხს აგებს სამუშაო დოკუმენტების ფაილების განსახილველად მომზადებაზე. საკვანძო დავალებებია: 
· სრულად მოახდინოს ფაილების ინდექსაცია, ფურცლების გამოტოვების გარეშე;
· ყველა გადაუჭრელი თემა და საკითხი, აგრეთვე აუდიტორის დასკვნისათვის მნიშვნელოვანი ისეთი საკითხები, რომლებიც მოითხოვს ცალკე განხილვას, უნდა იქნეს მითითებული აუდიტის საკონტროლო დოკუმენტებში, მათი აუდიტორული გარიგების პარტნიორებისათვის/მენეჯერებისათვის მიწოდების მიზნით. ამ მიზნისათვის პროფორმა ცხრილი მოცემულია 3.7 დანართში;
· გადაუჭრელი საკითხები ნათლად უნდა იყოს აღწერილი იმავე ფაილში, ან შეიცავდეს ჯვარედინ მინიშნებებს კონკრეტულ სამუშაო დოკუმენტებზე, რომლებიც დეტალურ განმარტებებს შეიცავს;
· ყველა საკითხზე პასუხი მოცემული უნდა იყოს იმავე  სამუშაო დოკუმენტში, იმისათვის, რომ ცალკეული სამუშაო დოკუმენტი იყოს დამოუკიდებლად გარჩევადი. ამგვარად, სრული ფაილი იქნება თვითმყოფადი, თუ განსახილველი საკითხების სია და გამორჩეული საკითხები მოცილებული იქნება მათი გადაჭრის შემდეგ. როდესაც საკითხებზე დამაკმაყოფილებელი პასუხი გაიცემა, უნდა მოხდეს მათი გადახაზვა, მაგრამ თუ პასუხის გაცემის შემდეგ ცვლილებები მოითხოვება,  მაგალითად როგორიცაა ჟურნალში შესაბამისი ჩანაწერების შეტანა, არ უნდა იქნეს გადახაზული მანამ, სანამ ეს საკითხი არ მოგვარდება;
· დაბალი რგოლის თანამშრომლებზე განაწილებული საქმე განხილული უნდა იყოს და მათთან ყველა წამოჭრილი საკითხი უნდა იქნეს დამაკმაყოფილებლად გადაწყვეტილი;
· სამუშაო დოკუმენტების შესაბამისობა უნდა დადასტურდეს აუდიტის საკონტროლო ჩანაწერებით (იხ. დანართი 3.1); და
· ნებისმიერი შეუსწორებელი უზუსტობა, აგრეთვე ფინანსური ანგარიშგებების კორექტირებული მუხლები ისე უნდა განზოგადდეს, რომ საერთო ეფექტის შეფასება იყოს შესაძლებელი. აგრეგირებისა და შეუსწორებელი უზუსტობების,  ასევე შესწორებების შეჯამების ფორმა,  რომლებიც შეტანილ იქნა დამკვეთის ფინანსური ანგარიშგებების პროექტში,  შესულია დანართში 3.10;
· უფროსმა აუდიტორმა უნდა გამოკითხოს თავის დაქვემდებარებაში მყოფი შედარებით დაბალი რგოლის პერსონალი. იხ. სექცია 16.
3.
აუდიტის ფაილების მიმოხილვა

მიმოხილვის პროცესის მთავარი მიზნებია (ასს 220, პუნქტი 16-17):
· იმის უზრუნველყოფა, რომ სამუშაო დოკუმენტები ადასტურებდეს, რომ  აუდიტი ჩატარდა აუდიტის საერთაშორისო სტანდარტების შესაბამისად; და
· რომ ფაილი შეიცავს საკმარის აუდიტორულ მტკიცებულებებს ფინანსურ ანგარიშგებებზე გამოტანილი მოსაზრების დასადასტურებლად.

მიმოხილვის სტანდარტული პოლიტიკა გულისხმობს სამსაფეხურიან განხილვას 
(ხკსს 1, პუნქტი 33), შემდეგნაირად:
· თვითშეფასება, სადაც პირი, რომელმაც სამუშო დოკუმენტი მოამზადა, კითხუ​ლობს და თავად განიხილავს მათ;
· დეტალური მიმოხილვა, სადაც დაქვემდებარებულის მიერ უკვე თვით​შეფა​სებული სამუშაო, არის განხილვის საგანი უფროსი აუდი​ტორისათვის. მენეჯერმა უნდა განახორციელოს უფროსი მუშაკის მიერ მომზადებული  ყველა სამუშაო დოკუმენტის დეტალური განხილვა. აუდიტორული გარიგების პარტნიორმა დეტალურად უნდა განიხილოს მენეჯერის მიერ მომზადებული სამუშაო დოკუმენტები. დეტალური განხილვა უნდა ჩაუტარდეს  ყველა სამუშო დოკუმენტს (გარდა აუდიტორული გარიგების პარტნიორის მიერ მომზადებულისა) და უნდა დამოწმდეს მიმომხილველის ინიციალებითა და თარიღით.
· ზოგადი განხილვა, სადაც მენეჯერი/აუდიტორული გარიგების პარტნიორი განიხილავს იმ დოკუმენტებს, რომლებიც უკვე იყო  დეტალური მიმოხილვის საგანი.

მაგალითად:

აუდიტის შემდეგი გუნდი ახორციელებს „Arcidiacono Engineering Limited“-ის აუდიტს:  

აუდიტორული გარიგების პარტნიორი:
ენდრიუ

მენეჯერი:


                        
სიმონი

უფროსი აუდიტორი:


            იანი

უმცროსი აუდიტორი:
                                    როჯერი
· როჯერი ასრულებს საკუთარი საქმიანობის თვითშეფასებას.
· იანი ასრულებს საკუთარი საქმიანობის თვითშეფასებას და როჯერის საქმიანობის დეტალურ მიმოხილვას.
· სიმონი ასრულებს საკუთარი საქმიანობის თვითშეფასებას, იანის მიერ შესრუ​ლებული სამუშაოს დეტალურ მიმოხილავს და როჯერის მიერ შესრულებული სამუშაოს ზოგად მიმოხილვას. 
· ენდრიუ ასრულებს საკუთარი სამუშაოს თვითშეფასებას, სიმონის სამუშაოს დეტალურ მიმოხილვას და იანისა და როჯერის სამუშაოს ზოგად მიმოხილვას. 

3.1 თვითშეფასება და დეტალური მიმოხილვა

საკუთარი საქმიანობის ან სხვათა სამუშაოს დეტალური მიმოხილვისას, გადასა​მოწმებელი საკითხები  იქნება მსგავსი. სამუშაო დოკუმენტების განხილვისას (ასს 220, პუნქტი გ17) მიმომხილველი უნდა დარწმუნდეს, რომ:
· თითოეული ცხრილი დასათაურებული, დათარიღებული, დანომრილი და ინიციალებიანია;
· ჯვარედინი მითითება შესრულებულია;

· აუდიტის აღნიშვნები არის ნათლად განმარტებული;

· სამუშაო დოკუმენტები დალაგებულია ლოგიკურად;
· ჩატარებული ტესტები მთლიანად განმარტებულია (ტესტის მიზნებისა და მეთოდოლოგიის ჩათვლით);
· გამოყენებული ინფორმაციის წყარო მითითებულია;

· ტესტები შეესაბამება აუდიტის მიზნებს;

· შერჩევითი ერთობლიობების ზომები ადეკვატურია;

· განმარტებულია შერჩევის მეთოდი და საფუძველი;

· შედეგები ჩაწერილია ლოგიკურად;

· ტესტების შედეგად გამორჩეული ყველა საკითხი  გაირკვა ან შესაბამისად განზოგადდა/შეჯამდა;
· შეცდომები და გამონაკლისები სათანადოდ იქნა დამუშავებული და შესაბამის შემთხვევებში, შევიდა დაუკორექტირებელი შეცდომების ჩამონათვალში (Aa11 – დანართი 3.10);
· ტესტების დასკვნები მნიშვნელოვანი, ზუსტი და ფაქტებით დადასტურებულია.

აუდიტის თითოეული სფეროსთვის საჭიროა  შემოწმდეს შემდეგი:
· თავფურცლები დაკავშირებულია ფინანსურ ანგარიშგებებთან , საცდელ ბალანსთან და დამხმარე სამუშაო დოკუმენტებთან;
· თავფურცლებში მოცემულია ფინანსურ ანგარიშგებებისათვის საჭირო ყველა ციფრობრივი განმარტებები;
· აუდიტის პროგრამები სათანადოდაა შევსებული და არსებობს ადეკვატური დოკუმენტაცია ნებისმიერი ცვლილების განხორციელების შესახებ დაგეგმვის სტადიიდან მოყოლებული;
· არსებობს ანალიზური პროცედურების საკმარისი მტკიცებულება;
· ყველა სფეროს მიზნები მიღწეულ იქნა;
· აუდიტის თითოეულ სფეროს აქვს მიზნებთან დაკავშირებული შესაბამისი დასკვნები, ხოლო ცალკეული ტესტების შედეგები და გადაუჭრელი საკითხები დეტალიზებულია;
· ცალკეული საკითხები გამოკვეთილია და უკავშირდება შემდეგს:
· აუდიტის სხვა სფეროს;
· სხვა სამუშაოს, რომლის განხორციელებაც საჭიროა;
· აუდიტორული გარიგების პარტნიორისა და მენეჯერისათვის ყურად​საღებ საკითხებს;
· ხელმძღვანელობის წერილს;
· ოფიციალურ წერილს; და
· შემდეგი წლისთვის გასათვალისწინებელ საკითხებს.

დეტალური მიმოხილვის ეფექტურობისთვის, განსახილველი საკითხების მნიშვნე​ლობის ახსნასთან ერთად, უკიდურესად მნიშვნელოვანია მათი სიცხადე და პო​ზიტიურობა. სარკასტული და აზრს მოკლებული შენიშვნები თავიდან უნდა იქნეს აცილებული. მიმომხილველმა უნდა მოძებნოს ბალანსი ფაილური აღრიცხვის პუნქტებსა (მაგ., ჯვარედინი მითითება, ხელმოწერა და ა.შ.) და აუდიტორული მოსაზრებისათვის საჭირო საკითხებს შორის. მიმოხილვა, რომელიც შედგება მხოლოდ ადმინისტრაციული ასპექტებისგან, შესაძლოა არ ითვალისწინებდეს აუდიტის და ფინანსური ანგარიშგებების მონაცემებს და ვერ შეძლოს მნიშვნელოვანი საკითხების იდენტიფიცირება. გარდა ამისა, შესაძლოა მიუთითებდეს წინასწარი ინფორმაციის არასაკმარისად ეფექტურად მიწოდებაზე და ასევე იმაზე, რომ აუდიტის გუნდისათვის ცნობილი არ იყო აუდიტის შესრულების ის ხარისხი, რომლის მოლოდინიც რეალურად არსებობდა.  

3.2 ზოგადი მიმოხილვა

ზოგადი მიმოხილვის ძირითადი მიზნები (ასს 220, პუნქტი გ18) გამოიხატება იმის უზრუნველყოფაში, რომ:
· ჩატარდა დეტალური მიმოხილვა;
· მნიშვნელოვანი სფეროები განხილულია და აუდიტორული გარიგების პარტნი​ორების/მენეჯერების საყურადღებოდ მონიშნული საკითხები გადაჭრილია;
· თითოეული განყოფილება შეიცავს ჯეროვან მტკიცებულებებს დასკვნების გასამ​ყარებლად;
· სათანადოდ არის გამოყოფილი მენეჯმენტის ის მოსაზრებები, რომლებიც შე​საბამისად გამყარებული არ იქნა; 
· საკმარისი მტკიცებულებები არსებობს იმისათვის, რომ აუდიტი სწორად დაგეგმილი და განხორციელებულია და შესაბამისი ცვლილებები განხორციელდა, დაგეგმვის ეტაპზე მიღებულ გადაწყვეტილებებთან მიმართებაში;
· შეთანხმდა მნიშვნელოვანი განსხვავებები იმისათვის, რომ მოხდეს ინფორმი​რებული ხელმძღვანელობის მიერ მათი კორექტირება და განხორციელდა სათანადო კორექტირებები;
· სათანადოდ იქნა განხილული თაღლითობის, კანონმდებლობასთან და რეგუ​ლაციებთან შეუსაბამობის, ფუნქციონირებადობასთან დაკავშირებული პრობლე​მებისა და დაკავშირებულ მხარეებთან განხორციელებული ტრანზაქციების რისკების არსებობის შესაძლებლობა;
· ფინანსური ანგარიშგებები  წარმოდგენილია სათანადოდ და შეესაბამება სათანადო კანონმდებლობას და ბუღალტრული აღრიცხვის/ფინანსური ანგარიშგების სტანდარტებს;
· ფინანსური ანგარიშგებები განმტკიცებულია აუდიტის ფაილით;
· აუდიტორის მოსაზრება ასახავს  აუდიტის შედეგად გამოტანილ დასკვნებს;
· დავალება შესრულდა ეფექტურად, შემდეგის ჩათვლით:
· მნიშვნელოვანი საკითხების იდენტიფიცირება, რომელთა გადატანაც უნდა მოხდეს;
· იმის განსაზღვრა, არის თუ არა ზედმეტი დოკუმენტაცია აუდიტის ფაილში და არის თუ არა დოკუმენტაცია წარმოდგენილი გასაგებად;
· იმის განსაზღვრა, მოხდა თუ არა თანამშრომელთა სწორი შეფასება.

ზოგადი მიმოხილვა მოიცავს:
· ყოველწლიური ფაილის გამყოფებს, თავსართებსა და აუდიტის პროგრამებს. იმისათვის, რომ გვქონდეს საკმარისი რწმუნება დასკვნების ხელმოსაწერად ლურჯ გამყოფებთან, აუდიტორული გარიგების პარტნიორმა საჭიროა, მინიმუმ შეამოწმოს: შესაბამის განყოფილებაში განმარტებულია თუ არა ის ინფორმაცია, რომელიც საჭიროა, რომ განმარტებული იყოს მოცემულ სფეროში (შესაბამისად გადახედილი უნდა იქნეს თავსართი) და შესრულდა თუ არა დაგეგმილი სამუშაო  (შესაბამისად უნდა შემოწმდეს აუდიტის პროგრამა);
· საკითხებს მენეჯერებისა (Aa9) და აუდიტორული გარიგების პარტნიორების (Aa7) საყურადღებოდ.
· მენეჯერმა უნდა მიმოიხილოს ფაილის დაგეგმვისა და კონტროლის განყო​ფილებები. მათ ხელმეორედ უნდა მოაწერონ ხელი დაგეგმვის განაყოფში არსებულ ფორმებს. თუ მნიშვნელოვანი ცვლილებები იქნება დაგეგმვაში, აღნიშნული უნდა შეჯამდეს Aa7-ში. ამრიგად, აუდიტორული გარიგების პარტნიორმა დასრუ​ლებისას არ უნდა განახორციელოს დაგეგმვის პროცესის შეჯამების ზოგადი მიმოხილვა, რადგან საკვანძო საკითხები აღწერილი იქნება საკონტროლო დოკუმენტებში; და
· განმარტებითი შენიშვნებისა და შესაბამისობის საკონტროლო კითხვარს.

3.3  მიმოხილვის დოკუმენტირება

დეტალური და ზოგადი შემოწმების დროს დადგენილი ყველა საკითხი უნდა იყოს დოკუმენტირებული წერილობითი ფორმით (ასს 230, პუნქტი 9 (გ)) და შეტანილ იქნეს აუდიტის ფაილის Aa განყოფილებაში. ყველა საკითხი უნდა გადამოწმდეს. ამის მტკიცებულება უნდა იქნეს წარმოდგენილი მიმოხილვის დოკუმენტში; თუმცა, დამატებითი სამუშაოები და სხვა, წარმოშობილი საკითხების განაყოფში უნდა აღიწეროს. საკითხების განიხილვის შემდეგ, მიმომხილველმა პასუხებს უნდა გადახედოს, რათა დარწმუნდეს, რომ ისინი შესაბამისია. ეს უნდა დადასტურდეს მთელი გვერდის  გადახაზვით და მინიშნების გაკეთებით "ყველა საკითხი გარკვეულია", ასევე ინიციალების მითითებით. ფირმებმა უნდა დაამკვიდრონ პოლიტიკა, რომელიც განსაზღვრავს, ინახავს თუ არა ფირმა მიმოხილვისას გარკვეულ საკითხებს აუდიტის ფაილში. ეს პოლიტიკა უნდა მითითებული იყოს ფირმის აუდიტის პროცედურების სახელმძღვანელოში.

3.4  მიმოხილვის ვადები

უფროსისა და დაქვემდებარებულის სამუშაოს დეტალური მიმოხილვა, საუკეთესო შემთხვევაში, ადგილზე უნდა ჩატარდეს, სანამ თანამშრომლები, რომლებიც პასუხისმგებელნი არიან ამ განაყოფების მომზადებაზე, ხელმისაწვდომნი არიან  შესაბამის კითხვებზე პასუხის გასაცემად. ეს არა მხოლოდ უფრო მეტად ეფექტურია, არამედ კარგ საშუალებას გვაძლევს თანამშრომელთა განვითარებისთვის და უზრუნველყოფს უკეთეს კონტაქტს დამკვეთთან. 
4.
შემდგომი მოვლენები

ასს 560 „შემდგომი მოვლენები“ გვაძლევს სახელმძღვანელო პრინციპებს იმის შესახებ, თუ როგორ უნდა მიუდგეს აუდიტორი  საანგარიშგებო თარიღის შემდგომ მომხდარ მოვლენებს.

ზოგადად, დამკვეთთან აუდიტორის პასუხისმგებლობა ვრცელდება აუდიტორის დასკვნის ხელმოწერის თარიღამდე (ასს 560, პუნქტი 6).

აუდიტორმა უნდა უზრუნველყოს, რომ ყველა მნიშვნელოვანი მოვლენა აუდიტორის დასკვნის თარიღამდე, გათვალისწინებული და გამჟღავნებულია ფინანსურ ანგარიშგებებში (ეს მოიცავს, მაგრამ შეიძლება არ შემოიფარგლებოდეს ფასს 10-ში, პუნქტი 9 და 22-ში ჩამოთვლილი მოვლენებით). 

ანგარიშგების თარიღის შემდგომი მოვლენების მიმოხილვა უნდა განხორციელდეს თითოეული დავალების შესრულებისას. ამ მიმოხილვის მიზანს წარმოადგენს მტკიცებულებების მოპოვება იმასთან დაკავშირებით, რომ ყველა არსებითი მოვლენა იდენტიფიცირებულია და, საჭიროების შემთხვევაში, ან გამჟღაბნებულია  ან ასახულია  ფინანსურ ანგარიშგებებში (ასს 560, პუნქტი 7 (ა)).

ხელმძღვანელობასთან განსახილველი ტიპური საკითხები (ასს 560, პუნქტი 7(ბ)/ასს 560, პუნქტი გ9) მოიცავს:
· ნებისმიერ პირობით ვალდებულებას, რომლებიც გამჟღავნებულია ფინანსურ ანგარიშგებებში ან შეიძლება წარმოიშვას საველე სამუშაოების დასრულების შემდეგ;
· ნებისმიერი არსებითი ცვლილებები კაპიტალში, გრძელვადიან ვალდებულებებში ან საბრუნავ კაპიტალში;
· ფინანსური ანგარიშგებების მომზადების დროს გაკეთებული შეფასებები და ნებისმიერი მოვლენა, რომელმაც შეფასება შეიძლება არაზუსტად აქციოს;
· შვილობილი საწარმოების, ფაბრიკების, ძირითადი აქტივების და ა.შ. შეძენას, გაყიდვას ან დახურვას;
· სადავო ვალდებულებებს, როგორიცაა, გარანტიებიდან გამომდინარე კლიენტის პრეტენზიები, გარანტიებს, ვალდებულებებს და ა.შ.
· ძირითადი საშუალებების ნებისმიერ გაუფასურებას;
· ნებისმიერ განსაკუთრებული არაამოღებად დებიტორულ დავალიანებას, აგრეთვე 
· ნებისმიერ მოვლენას, რომელმაც შეიძლება ეჭვქვეშ დააყენოს საწარმოს ფუნქციონირებადობის საფუძველი.

სხვა პროცედურები მოიცავს:
· დირექტორთა შეხვედრების, ასევე კომიტეტთა შეხვედრების, ოქმების განხილვას საანგარიშო პერიოდის დასრულების შემდგომ (ასს 560, პუნქტი 7(გ));
· საანგარიშო პერიოდის დასრულების შემდეგი პერიოდის სააღრიცხვო ჩანაწერების მიმოხილვას;
· ხელმძღვანელობის უახლესი ანგარიშების (ასეთის არსებობის შემთხვევაში) მოპოვებას და მიმოხილვას (ასს 560, პუნქტი 7(დ)) და მისი წინა პერიოდის შედეგებთან შედარებას, ასევე მის შედარებას სხვადასხვა ხელმისაწვდომ ბიუჯეტებთან  (ასს 560, პუნქტი გ8); და
· პერიოდის დასრულების შემდეგ არსებული იურიდიული და პროფესიული ხარჯების მიმოხილვას და შესაბამისი განმარტებების მიღებას ნებისმიერ არსებით მუხლებზე.

ვინაიდან დამკვეთის ხელმძღვანელობასთან ზემოაღნიშნული საკითხების განხილვა, ასეთი მიმოხილვის ძირითად ფაქტორს წარმოადგენს, მათი განხილვა უნდა მოხდეს შესაბამის მაღალი რგოლის ხელმძღვანელთან. მხოლოდ ფორმალური განხილვა ისეთ ფინანსურ დირექტორთან, რომელმაც შესაძლოა არ იცოდეს კომპანიაში მიმდინარე ყველა მოვლენა, შეიძლება არ იყოს საკმარისი და უბრალოდ არაადეკვატურ პროცედურას წარმოადგენდეს. აუდიტის ფაილში უნდა იყოს ჩანაწერი, შემდგომ მოვლენებთან დაკავშირებით ხელმძღვანელობასთან გამართული მსჯელობის შესახებ. წერილობითი პოზიციები უნდა იქნეს მოპოვებული ოფიციალური წერილით (ასს 560, პუნქტი 9); იხილეთ (დანართი 3.5). უნდა შეივსოს 3.3. დანართში მოცემული შემდგომი მოვლენების მიმოხილვის ფორმა, იმის დასადასტურებლად, რომ შესაბამისი მიმოხილვა ჩატა​რებულია. 

აუდიტორის დასკვნის შედგენის თარიღის შემდგომ, მაგრამ შესაბამისი პირებისათვის ფინანსური ანგარიშგების წარდგენამდე აუდიტორმა შესაძლოა გაიგოს ისეთი შემდგომი მოვლენების შესახებ, რომლებმაც შეიძლება მნიშვნელოვანი გავლენა მოახდინოს ფინანსურ ანგარიშგებებზე. თუ ასეთი მოვლენები ვითარდება, საჭიროა მათი განხილვა დირექტორებთან (ასს 560, პუნქტი 10 (ა)) და განხილულ უნდა იქნეს მათი შესაძლო გავლენა აუდიტორის დასკვნაზე (ასს 560, პუნქტი12).  ასს 560, პუნქტი გ11 - გ18-1 („შემდგომი მოვლენები“) იძლევა შემდგომ მითითებებს იმ სხვადასხვა შესაძლო სცენარებზე, რომლებიც შეიძლება განვითარდეს.
5.
მსჯელობა საწარმოს ფუნქციონირებადობაზე

ზოგადი მიმოხილვის მნიშვნელოვანი ნაწილია მსჯელობა იმის შესახებ, წარმოადგენს თუ არა დამკვეთი ფუნქციონირებად საწარმოს. კონცეფცია საქმიანობის უწყვეტობის შესახებ გულისხმობს, რომ უახლოეს მომავალში არ დადგება საწარმოს ლიკვიდაციის ან საქმიანობის მასშტაბების არსებითი შემცირების საჭიროება/აუცილებლობა. (ასს 570, პუნქტი 2 / ფასს 1, პუნქტი 25).

საწარმოების მხოლოდ მცირე ნაწილი შეიძლება მიჩნეულ იქნეს დაცულად, ლიკვიდობის პროლემების მიმართ. ამრიგად, ასს 570 „ფუნქციონირებადი საწარმო“, მოითხოვს, რომ მიმოხილვა წარმოადგენდეს შეგნებულად/გააზრებულად ჩატარებულ პოზიტიურ პროცედურას.(ასს 570, პუნქტი 6).

5.1 დირექტორების შეფასება 

დირექტორებს ეკისრებათ პასუხისმგებლობა საწარმოს უნარის შეფასებაზე, გააგრძელოს საქმიანობა როგორც ფუნქციონირებადმა საწარმომ. მიუხედავად ამისა, ხშირად აუდიტორებს შეუძლიათ დაეხმარონ მათ ასეთი შეფასების გაკეთებაში. ყველა შემთხვევაში, ასს 570-ის პუნქტი გ11-1 / ბასს 1, პუნქტი 26,  მოითხოვს პერიოდს - არანაკლებ 12 თვისა ფინანსური ანგარიშებების დამტკიცების თარიღიდან.    

სტაბილურ გარემოში მოქმედი კომპანიებისთვის, რომლებიც არ არიან დამოკიდებული გარე ფინანსებზე, აუდიტორული მიზნებისათვის შეიძლება საკმარისი იყოს, რომ დირექტორები იყვნენ მოვლენათა საქმის კურსში და გააჩნდეთ სამომავლო გეგმების ზოგადი მონახაზი.

კომპანიათა დიდ ნაწილს დასჭირდება საწარმოს ფუნქციონირებადობაზე მოქმედი უმნიშვნელოვანესი ფაქტორების განსაზღვრისათვის შემუშავებული შესაბამისი სისტემა. სისტემა უნდა იძლეოდეს იმის დეტალურ მტკიცებებს (მაგ., სამომავლო ფულადი სახსრების მოძრაობის უწყისი), რა სავარაუდო მომავალი დაფინანსების საჭიროება არსებობს და როგორ აფასებს ხელმძღვანელობა ბიზნესის სამომავალო  პერსპექტივებს. ასეთ შემთხვევებში, განხილული უნდა იყოს   (ასს 570, პუნქტი 12): 
· ხელმძღვანელობის მიერ შექმნილი სისტემების შესაბამისობა;
· რას გვიჩვენებს საერთო პროგნოზები და ხელმძღვანელობის პროგნოზები რამდენად შეესაბამება მონაცემთა სხვა წყაროებს;
· რამდენად შორს იხედება ხელმძღვანელობა; კერძოდ, რამდენად დაეთმო ყუ​რადღება ფინანსური ანგარიშგებების ხელმოწერის თარიღიდან (დამტკი​ცებიდან) მომდევნო 12 თვიან პერიოდზე პროგნოზის გაკეთებას;
· გარე და შიდა ფინანსების ხელმისაწვდომობა;  
· ხელმძღვანელობის მიერ გადადგმული ნაბიჯები სხვადასხვა არსებული პრობ​ლემის შესამსუბუქებლად.

შემდეგ აუდიტორებმა უნდა განიხილონ, თუ რამდენად ადეკვატურია ხელმძღვა​ნელობის შეფასება (ასს 570, პუნქტი 14).

5.2 აუდიტორის შეფასება

აუდიტორის შეფასების ძირითადი ნაწილი ეთმობა იმ მტკიცებულებების განხილვას, რომ საბანკო დაწესებულებები და სხვა ფინანსური წყაროები კვლავ ხელმისაწვდომი იქნება მომავალშიც (ასს 570, პუნქტი 16 / ასს 570, პუნქტი გ3). ბანკირების დასტური, სავარაუდოდ, აუცილებელია შემდეგ გარემოებებში:
· ბანკის პოლიტიკის ცვლილებების შემთხვევაში;
· კომპანია სირთულეებს განიცდის, შეთანხმებულ პირობებში საქმიანობისას;
· ნასესხები სახსრები უახლოეს პერიოდში განახლებას ექვემდებარება; 
· ბოლო განახლება დაკავშირებული იყო სირთულეებთან;
· მოსალოდნელია ფულადი ნაკადების მნიშვნელოვანი გაუარესება;
· უზრუნველყოფის საშუალებების ღირებულება მცირდება; და/ან 
· კომპანია არღვევს სესხის პირობებს. 

გარდა საბანკო შესაძლებლობების განხილვისა, შესაძლოა  შეფასდეს დაფინანსების სხვა წყაროებისა და დახმარების საჭიროება. დამკვეთის წარმატებულობა ან ნებისმიერი სხვა მცდელობა, მიიღოს წვდომა დაფინანსების ახალ წყაროებზე, როგორც წესი, უნდა დასტურდებოდეს წერილობითი ფორმით. დასტურის ან ნებისმიერი პირობის ადეკვატურობა უნდა შეფასდეს. თუ საწარმო ჯგუფის წევრია და დამოკიდებულია ჯგუფური წყაროდან დაფინანსებაზე, საჭიროა მიღებულ იქნეს წერილობითი თანხმობა ჯგუფის ძირითადი საწარმოს დირექტორთა საბჭოდან. ამასთან, საჭიროა შეფასდეს ჯგუფის მიერ შესაბამისი დახმარების გაწევის უნარი.  

გარდა აღნიშნულისა, უნდა შეფასდეს საწარმოს ფუნქციონირებადობის პრობლემების  სხვა პოტენციური ნიშნები. 

დირექტორთა წერილობითი განცხადებები (ასს 570, პუნქტი 16(ე)) უნდა აისახოს ოფიციალურ წერილში  (იხ.დანართი 3.5).

5.3  ფუნქციონირებადი საწარმოს საკონტროლო კითხვარი

ფუნქციონირებადი საწარმოს (ფორმა Aa3b, დანართი 3.4) საკონტროლო კითხვარის შევსება უნდა განხორციელდეს აუდიტის მიმდინარეობისას და დასრულდეს მიმოხილვის ეტაპზე.

5.4  გავლენა აუდიტორის დასკვნაზე

აუდიტორის დასკვნის შედგენისას (ასს 570, პუნქტი 17), გათვალისწინებულ უნდა იქნეს შემდეგი ფაქტორები:

· საწარმოს უწყვეტობის პრინციპის სისწორე და გონივრულობა. აღნიშნული პრინციპის იმ შემთხვევაში გამოყენებისას, როდესაც მისი გამოყენება არა​მართებულია, უნდა გაიცეს უარყოფითი მოსაზრება.  თუ უწყვეტობის პრინციპის გამოყენება მიზანშეწონილად მიიჩნევა, მაგრამ გარკვეული განუს​აზღვრელობა მაინც არსებობს, შესაძლებელია საჭირო გახდეს მნიშვნელოვან გარემოებათა ამსახველი აბზაცის დამატება, სახელით „ფუნქციონირებად საწარმოსთან დაკავში​რებული არსებითი განუსაზღველობა“, რომელიც მკითხველთა ყურადღებას ფინანსური ანგარიშგებებში მოცემულ გამჟღავნებულ ინფორმაციაზე მიაპყრობს;

· ფინანსურ ანგარიშგებებში გამჟღავნებული ინფორმაციის ადეკვატურობა. თუ აღნიშნული შენიშვნები არაადეკვატურია, შესაძლოა, საჭირო გახდეს პირობითი მოსაზრების გამოთქმა. იმ შემთხვევაში, თუ საწარმოს უნართან დაკავშირებით - განაგრძოს საქმიანობა როგორც ფუნქციონირებადმა საწარმომ - სერიოზული ეჭვები არსებობს, ფინანსური ანგარიშგებები, როგორც წესი, შემდეგ განმარტებით შენიშვნებს უნდა შეიცავდეს:

· განაცხადა იმის შესახებ, რომ ფინანსური ანგარიშგებები საწარმოს ფუნქციო​ნირებადობის პრინციპის საფუძველზე მომზადდა;
· შესაბამისი ფაქტების აღწერა;
· არსებული საკითხის/პრობლემის ხასიათი;
· დირექტორთა მიერ გაკეთებული ძირითადი დაშვებები, რომელიც უნდა გაიმიჯნოს ფაქტებისგან;
· იქ, სადაც ეს შესაფერისია, დირექტორთა გეგმები, რომლებიც  პრობლემათა გადაჭრისაკენ არის მიმართული; და
· დირექტორთა მიერ განხორციელებული ქმედებების დეტალები.
· განიხილეს თუ არა დირექტორებმა (საჭიროების შემთხვევაში, ხელმძღვანელობამ) საწარმოს ფუნქციონირებადობა  საკმარისად გრძელ პერიოდთან მიმართებაში. თუ მათ მიერ განხილული პერიოდი, ფინანსური ანგარიშგებების ხელმოწერის თარიღიდან 12-თვიან პერიოდზე  ნაკლებია  და დირექტორების მიერ ეს არ არის გამჟღავნებული ფინანსურ ანგარიშგებებში, აუდიტორმა უნდა განიხილოს მოსალოდნელი შედეგები, საკუთარ ანგარიშთან მიმართებაში.
6.
ოფიციალური წერილი

ასს 580, მე-9 პუნქტში არის მოთხოვნა, რომლის მიხედვით, ოფიციალური წერილი მოპოვებული უნდა იქნეს და მოიცავდეს ისეთ მნიშვნელოვან საკითხებს, რომლებიც არსებითია ფინანსური ანგარიშგებებისათვის, როდესაც ოფიციალურ წერილს კრიტიკული მნიშვნელობა ენიჭება, საკმარისი შესაფერისი აუდიტორული მტკი​ცებულებების მიღებაში/მოპოვებაში. ყოველთვის უნდა გაკეთდეს შეფასება, სხვა მტკიცებულების ხელმისაწვდომობასთან დაკავშირებით. იმ შემთხვევაში, თუ ის უნდა არსებობდეს, მაგრამ არ არის, მოხდება აუდიტის მასშტაბის შეზღუდვა, რაც მოდიფიცირებული აუდიტორის დასკვნის გაცემის საჭიროებას გააჩენს.

შესაბამისი განმარტებების მოპოვება განსაკუთრებით ისეთ სფეროებთან მიმართებაში უნდა მოხდეს, სადაც ფაქტების შესახებ ცოდნა/ინფორმაცია შეზღუდულია ხელმ​ძღვანელობის მხრიდან (მაგალითად, ხელმძღვანელობის ზრახვები), ან საკითხი ეხება მსჯელობას ან მოსაზრებას (მაგ., დამკვეთის პოზიცია).

ზოგადი მოთხოვნების გარდა, სავალდებულოა კონკრეტულ მტკიცებულებათა წარმოდ​გენა ასს-ის, ბუღალტრული და ფინანსური აღრიცხვის საერთაშორისო სტანდარტების, ასევე, ბუღალტერთა ეთიკის კოდექსის მოთხოვნების შესაბამისად. ეს კონკრეტული მოთხოვნები მითითებულია 3.5 დანართის სანიმუშო ფორმის მუქი შრიფტით გამოყოფილ ნაწილში. 

მნიშვნელოვანია, რომ ოფიციალური წერილი მორგებული იყოს თითოეული კომპანიის გარემოებებზე. სასარგებლო პუნქტების ზოგად მაგალითად მიჩნეული იქნეს ნებისმიერი პირობითი ვალდებულება ან სავარაუდო სასამართლო ქმედებები; მარაგების შეფასების მეთოდებთან  და მათი საბალანსო ღირებულებებთან დაკავშირებული დადასტურებები; დირექტორების სასესხო ანგარიშების საბოლოო ნაშთებთან დაკავშირებული დადასტურებები. გარდა ამისა, აღნიშნულ დოკუმენტში შესაძლებელია ჩართულ იქნეს დირექტორების ხელფასის, ასევე მათი სარგებლის ოდენობის დასტურები, თუმცაღა, აღნიშნულისათვის შესაძლოა, ინდივიდუალური წერილების მოთხოვნა გახდეს საჭირო. 

წერილში შესატანი პუნქტები აუდიტის მსვლელობისას მითითებული  უნდა იყოს ფორმა Aa4-ში. ოფიციალური წერილის ნიმუში მოცემულია 3.5 დანართში. ეს არ არის სტანდარტული წერილი და იგი მორგებული უნდა იქნეს კონკრეტული აუდიტის ცალკეულ  გარემოებებზე.  ყურადღება უნდა გამახვილდეს გასული პერიოდის წერილში ასახული ინფორმაციის, მიმდინარე პერიოდზე გამოყენებისას, ვინაიდან შესაძლებელია, გამოტოვებული იყოს ძირითადი განახლებები/ცვლილებები. ყველა პუნქტი განხილუ​ლი უნდა იქნეს უმაღლეს ხელმძღვანელობასთან ერთად, რათა შესაბამისი საკითხების შესახებ ინფორმაცია მიეწოდის მართვის უფლებამოსილებით აღჭურვილ პირებს.

საბჭომ უნდა განიხილო ეს წერილი, რათა უზრუნველყოფილი იყოს, რომ მათ მთლიანობაში აქვთ ინფორმაცია, იმ მტკიცებულებების შესახებ, რომლებსაც აუდი​ტორები ეყრდნობიან. ასს 580 - „ხელმძღვანელობის მიერ წარდგენილი ოფიციალური ინფორმაცია“  - მოითხოვს აუდიტორის დასკვნის ხელმოწერამდე მოპოვებული შესაბამისი მტკი​ცებულებების წერილობით დასტურს. წერილობითი მტკიცებულება ჩვეულებრივ თარიღდება აუდიტორის დასკვნის გამოქვეყნების თარიღით (ასს 580, პუნქტი 14). თუ ეს შესაძლებელი არ არის, მაშინ წერილის მტკიცებულებითი ღირებულება მცირდება. HAT-ი იძლევა რეკომენდაციას, რომ წერილობითი განაცხადი, აუდიტორის დასკვნამდე არა უმეტეს ორი კვირით ადრე თარიღდებოდეს. კომპანიის ოფიციალური დოკუმენტაცია უნდა შეიცავდეს გარკვეულ მინიმალურ ინფორმაციას (მაგ., რეგისტრირებული ოფისის მისამართი და კომპანიის რეგისტრირებული ნომერი), პრაქტიკული თვალსაზრისით ეს ნიშნავს, რომ წერილობითი განაცხადი,  დამკვეთის ოფიციალურ ბლანკზე უნდა იბეჭდებოდეს.

ყოველთვის უნდა გაკეთდეს შეფასება იმის შესახებ, არის თუ არა წარდგენილი ოფიციალური ინფორმაცია სათანადოდ დასაბუთებული (ასს 580, პუნქტი 6) და არის თუ არა ეს ინფორმაცია გონივრული და სხვა აუდიტორული მტკიცებულებების შესაბამისი. ასევე აუცილებელია, რომ ხელმძღვანელობის ოფიციალური ინფორმაციის საიმედოობა სათანადოდ იქნეს გათვალისწინებული, განსაკუთრებით დამახინჯებული ინფორმაციის კუთხით, რომელიც შესაძლოა, თაღლითურ ქმედებაზე მიუთითებდეს. 

ნებისმიერი წარდგენილი ოფიციალური ინფორმაცია, რომელიც ეწინააღმდეგება სხვა აუდიტორულ მტკიცებულებებს, უნდა იქნეს შესწავლილი (ასს 580, პუნქტი 17). პრობლემების არსებობის შემთხვევაში, საჭიროა იმის განხილვა, არის თუ არა სხვა ოფიციალური ინფორმაცია სანდო (ასს 580, პუნქტი 18). 


იმ შემთხვევაში, თუ ხელმძღვანელობა უარს ამბობს წარდგენილი ოფიციალური ინფორმაციის წერილობითი ფორმით დადასტურებაზე (ასს 580, პუნქტი 19), უნდა მოხდეს აუდიტორული დასკვნის მოდიფიცირება, აუდიტის მასშტაბის შეზღუდვისა და შესაბამისი ინფორმაციისა და ახსნა-განმარტებების მიუღებლობის გამო. 

7.  
წერილები ხელმძღვანელობას

ასს 265-ის შესაბამისად წერილი ხელმძღვანელობას (ან წერილობითი ინფორმირების სხვა ფორმა) აუდიტორული პროცედურების დასრულების შემდეგ, დაუყოვნებლივ უნდა გადაეგზავნოს ყველა ადრესატს, - მართვის უფლებამოსილებით აღჭურვილ პირებს და ხელმძღვანელობას, რომლებიც,  ჩვეულებრივ, დირექტორებს წარმოადგენენ  (ასს 265, პუნქტი 9). თუ ეს პირები განსხვავდებიან ხელმძღვანელობისგან, კომუნიკაცია უნდა განხორციელდეს ორივე მხარესთან (ასს 265, პუნქტი 10). თუ აუდიტის სამუშაოები ერთზე მეტ ეტაპად არის შესრულებული, ხშირად მნიშვნელოვანია ხელმძღვანელო​ბისათვის შუალედური წერილის გაგზავნა, აღნიშნული ეტაპის დასრულების შემდეგ. თუმცა, გასაგები უნდა იყოს, რომ, საერთო ჯამში, აუდიტორული სამუშაო ჯერ არ არის დასრულებული და შესაძლებელია, გაჩნდეს დამატებითი საკითხები. 


კარგ პრაქტიკად მიიჩნევა ხელმძღვანელობის წერილზე პასუხის მოთხოვნა,  დირექ​ტორთა ან ხელმძღვანელთა იმ მიზნების გასაგებად, რომლებსაც ისინი წერილის შედეგად განახორციელებენ. იმ შემთხვევაში, თუ აღნიშნულს მათი მხრიდან რეაგირება არ მოჰყვა, მნიშვნელოვანია, რომ ეს განხორციელდეს დამკვეთთან შემდგომი კავშირის დროს ან წერილობით განაცხადში შესაბამისი პარაგრაფი დაერთოს. 

აუდიტორებმა უნდა განმარტონ, რომ ეს წერილი არ ითვალისწინებს ყველა არსებული ნაკლოვანების ყოვლისმომცველ გადმოცემას, იგი მხოლოდ იმ საკითხებს ასახავს, რომლებიც აუდიტის დროს გამოვლინდა (ასს 265, პუნქტი 11).  შეიძლება სასარგებლო იყოს შერჩეული  აუდიტორული მიდგომის ხელახალი დადასტურება. კერძოდ, საბუღალტრო სისტემებზე და კონტროლის გარემოზე შესრულებული სამუშაოს მოცულობის, რათა ხელი შეუწყოთ დამკვეთს, შეაფასოს არსებული შეზღუდვები. წერილში ასევე უნდა დადასტურდეს, რომ არავითარი პრობლემა არ გამოვლენილა, სამეურნეო სუბიექტის  მიერ გამოყენებული სააღრიცხვო პოლიტიკისა და შეფასების ტექნიკასთან მიმართებაში, ან ფინანსური ანგარიშგებებში გამჟღავნებულ  ინფორ​მაციასთან დაკავშირებით.

HAT აუდიტის სახელმძღვანელო მოიცავს „წერილი ხელმძღვანელობას“  ნიმუშს, სადაც საჭიროა ხელმძღვანელობის ყურადღების გამახვილება გარკვეულ საკითხებზე (დანართი 3.6.1) და რომელიც, საჭიროებისამებრ, უნდა იქნეს ადაპტირებული. საკითხები, რომლებიც აუდიტის დროს წამოიჭრება, უნდა გაერთიანდეს ხელმძღვანელობის წერილის ანკეტაში (დანართი 3.6.2).

8.
 საერთო ანალიზური პროცედურები

ასს 520, პუნქტი 6 „ანალიზური პროცედურები“ მოითხოვს, რომ ანალიზური პროცედუ​რები შესრულდეს აუდიტის დასკვნით ეტაპზე, რათა გაკეთდეს დასკვნა იმის შესახებ, შეესაბამება თუ არა ფინანსური ანგარიშგებები, აუდიტის ობიექტის საქმიანობის შესახებ მიღებულ ცოდნას.

როგორც წესი, ამ მიმოხილვას ჩაატარებს უფროსი აუდიტორი. იგი შემდგომში შემოწმდება და, შესაძლოა გაფართოვდეს მენეჯერის ან გარიგების პარტნიორის მიერ. 

მიმოხილვაში უნდა შედიოდეს შემდეგი საკითხები (ასს 520, პუნქტი გ1 - გ2):
· საანგარიშგებო პერიოდის ძირითადი კოეფიციენტების გამოთვლა;
· მოლოდინი, რომელიც ეფუძნება ამ კოეფიციენტების შედარებას წინა საანგა​რიშგებო პერიოდებთან, ბიუჯეტთან და შესაბამის დარგში იმავე საქმიანობით დაკავებულ სხვა კომპანიების მონაცემებთან;
· განხილვა, თუ რამდენად ემთხვევა გამოთვლილი კოეფიციენტები ბიზნესის საქმიანობის შესახებ მიღებულ ცოდნას; და, ასევე
·  საერთო კომენტარი, ფინანსური ანგარიშგებებით წარმოდგენილ სურათზე.

შესწავლილ უნდა იქნეს მნიშვნელოვანი გადახრები, უჩვეულო ვარიაციები და მოულოდნელი კავშირები (მათ შორის, ცვლილებები საბოლოო მაჩვენებლებში წინასწარ მაჩვენებლებთან შედარებით). მიღებულ უნდა იქნეს განმარტებები ხელმძღვანე​ლობისგან და შეფასდეს მათი საფუძვლიანობა. განმარტებები შეიძლება დადასტურდეს საქმიანობის შესახებ მიღებული ცოდნისა და აუდიტის ტესტების ერთმანეთთან შედარებით. თუმცა, საბოლოო ეტაპზე შესაძლებელია დღის წესრიგში დადგეს დამატებით პროცედურების საჭიროება, თუ განმარტებები არ არის სათანადო ან არ არის დადასტურებული დამატებითი მტკიცებულებებით (ასს 520, პუნქტი 7).

გაანგარიშებები და დამატებითი მტკიცებულებები ერთად უნდა იქნეს წარმოდგენილი Aa10-ში. მცირე დამკვეთთათვის Aa10, სავარაუდოდ, შეიცავს დეტალურ ინფორმაციას ფინანსური ანგარიშგებების ყველა მნიშვნელოვან მაჩვენებელზე. თუმცა, მსხვილი დამკვეთთათვის Aa10-ში წარმოდგენილი უნდა იყოს შეჯამებული ინფორმაცია, რომელიც გააერთიანებს დეტალურ განმარტებებს ფინანსური მდგომარეობის ანგარიშგებისა და საქმიანობის შედეგების ამსახველი ანგარიშგების განყოფილებებიდან. 

ანალიზური პროცედურების შედეგები შეიძლება იყოს ღირებული დახმარება ხელ​მძღვანელობისთვის, მაგალითად საქმიანობის შედეგებისა და კაპიტალის დონის მახასიათებლების, დარგობრივ მახასიათებლებთან შედარებისას. განხილულ უნდა იქნეს, შესაძლებელია თუ არა ფინანსურ ანგარიშგებებს თან დაერთოს მმართველობითი ინფორმაციის პაკეტი, რომელიც ანალიზური ინფორმაციისა და წინა წლებთან  შედარებით არსებული განსხვავებების განმარტებებს ან შესაბამის მოლოდინს მოიცავს. ყველაფერი, რაც კი წარდგენილი იქნება, მორგებული უნდა იყოს დამკვეთის საჭიროებებზე და შეესაბამებოდეს დამკვეთის ბუღალტრული ცოდნის დონეს.

9.
დაუკორექტირებელი უზუსტობების განხილვა,  არსებითობისა და რისკის შეფასება საბოლოო ეტაპზე

აუდიტის დასკვნით ეტაპზე უნდა შეფასდეს, გასწორდა თუ არა ყველა არსებითი უზუსტობა და სათანადოდ გამჟღავნებულ იქნა თუ არა ყველა არსებითი მუხლი. ეს შეფასება უნდა მოიცავდეს ცალკეული დაუკორექტირებელი უზუსტობებიდან მიღებული ჯამური მაჩვენებლის შესაძლო არსებითობის გათვალისწინებას (მაგ., დაუკო​რექტირებელი უზუსტობების შემაჯამებელი ბარათი, მოცემულია დანართში 3.10), ასევე, ნებისმიერ სხვა უზუსტობას, რომელთა რაოდენობრივად ზუსტად განსაზღვრა ვერ მოხერხდა (ასს 450, პუნქტი 6). გარდა ამისა, ურთიერთჩანაცვლების შემთხვევაში, განხილულ უნდა იქნეს ორივე მუხლის არსებითობა. შეუსწო​რებელი უზუსტობების განხილვისას გამოყენებულ უნდა იქნეს „სამუშაო არსებითობის“  კონცეფცია, ანუ, განხილულ უნდა იქნეს გავლენა, რომელიც შესაბამის კორექტირებას შესაბამის კონკრეტულ სეგმენტზე ექნებოდა. იმ შემთხვევაში, სადაც აღნიშნული (ხარისხობრივად/შინაარსობრივად) არსებითად მიიჩნევა, მნიშვნელოვანია, მოხდეს იმ უზუსტობების კორექტირებაც, რომლებიც არსებითობის ზღვარს ქვემოთ არის.

გამოყენებული არსებითობის დონე შეიძლება განსხვავდებოდეს დაგეგმვის ეტაპზე გამოყენებული არსებითობის დონისგან (ასს 450, პუნქტი 10), შემდეგი მიზეზების გამო:

· წინა საანგარიშგებო პერიოდის მაჩვენებლები, ექსტრაპოლირებული შუალედური ან დაგეგმვის ეტაპზე გამოყენებული საბიუჯეტო მაჩვენებლების; ან
· გეგმით გათვალისწინებული მაჩვენებლების აუდიტორული კორექტირების მი​ზეზით.

დასკვნით ეტაპზე გამოყენებული არსებითობის დონე უნდა აისახოს  Ac13 ფორმაში, „საბოლოო შედეგებით“ დასათაურებულ სვეტში, თუ ისინი განსხვავდებიან დაგეგმვის ეტაპისგან. თუ განსხვავება მნიშვნელოვანია, ძირითადი კითხვა იქნება, მოპოვებულ იქნა თუ არა საკმარისი აუდიტორული მტკიცებულება დაგეგმვის ეტაპზე გამოთვლილი მაჩვენებლების გამოყენებით (ასს 450, პუნქტი გ 12). ამ საკითხის განხილვა სრულად უნდა იქნეს დოკუმენტირებული. არსებითობის ნებისმიერი მნიშვნელოვანი ცვლილება აუცილებლად უნდა ეცნობოს გარიგების პარტნიორს  Aa7-ის გამოყენებით.

საკითხის განხილვა, რამდენად მისაღებია დაგეგმვის ეტაპზე განსაზღრული რისკის დონე  აუდიტის დასკვნით ეტაპზე, უნდა მოხდეს ასევე დასკვნით ეტაპზე. თუ რისკის დონეები ძალიან დაბალია დაგეგმვის ეტაპზე, ყურადღება უნდა გამახვილდეს ძირითად რისკებზე კონცენტრირებული დამატებითი სამუშაოს აუცილებლობაზე. ასევე, სავალდებულოა აღნიშნულის სრულად დასაბუთება და დოკუმენტირება.

10.
 განმარტებითი შენიშვნების და შესაბამისობის მიმოხილვა

ყველა ფინანსური ანგარიშგება უნდა შემოწმდეს განმარტებითი შენიშვნებისა და წარდგენასთან მიმართებაში, რაც გულისხმობს შესაბამისობას ბუღალტრული აღ​რიცხვისა და ფინანსური ანგარიშგების სტანდარტებთან, ასევე შესაბამის კანონმდებ​ლობასთან (ასს 700, პუნქტი 10), რადგან ისინი აუდიტორის მოსაზრების საფუძველია. 

დანართი 3.13 წარმოადგენს ფინანსური ანგარიშგებების კრიტიკულ მიმოხილვას,  რომელიც ყოველწლიურად უნდა შესრულდეს. ეს საკონტროლო კითხვარი აჩვენებს, რომ ფინანსური ანგარიშგებები აზრს მოკლებული არ არის, მაგალითად სწორია თუ არა დირექტორთა სახელი და რაოდენობა, შედგენილია სწორად და ა.შ. 

ისეთ გარემოებებში, სადაც კომპანიის საქმიანობა სტაბილურია, კანონიერ ძალაში არ შემოსულა ახალი საბუღალტრო კანონმდებლობა, ფინანსური ანგარიშგების სტან​დარტები, ერთხელ მაინც იქნა შევსებული განმარტებითი შენიშვნების სრული საკონტროლო კითხვარი ბოლო სამი წლის განმავლობაში, შესაძლებელია განმარტებითი შენიშვნების წლიური საკონტროლო კითხვარის შევსება (დანართი 3.14). 



ყველა კომპანიისათვის, რომელიც იყენებს ფინანსური ანგარიშგების საერთაშორისო სტანდარტებს, უნდა შეივსოს 3.15 დანართში მოცემული ფინანსური ანგარიშგების საერთაშორისო სტანდარტების კორპორაციული ინფორმაციის განმარტებითი შენიშვნების საკონტროლო კითხვარი. დამატებით არსებობს დამატებითი ინფორმაციისგამჟღავნების ექვსი საკონტროლო კითხვარი, რომელიც უნდა შეივსოს იმ შემთხვევაში, თუ ქვემოთ ჩამოთვლილთაგან რომელიმე ძალაშია, შესაბამის კომპანიასთან მიმართებაში: 
· მინერალური რესურსები (ფასს 6) - დანართი 3.15.1;
· დადგენილგადასახდელიანი საპენსიო სქემები - დანართი 3.15.2;
· აქციებზე დაფუძნებული გადახდა - დანართი 3.15.3;
· სასოფლო-სამეურნეო საქმიანობა - დანართი 3.15.4;
· ფასს-სტანდარტების პირველად გამოყენება -  დანართი 3.15.5; და
· მშობელი საწარმო, სადაც კონსოლიდირებული ფინანსური ანგა​რიშგებები არ მომზადებულა - დანართი 3.15.6.

მიმოხილვის ძირითადი კრიტერიუმი იმაში დარწმუნებაა, რომ სააღრიცხვო პოლიტიკა შეესაბამება ბუღალტრული აღრიცხვის/ფინანსური ანგარიშგების სტანდარტებს, ინფორ​მაცია სათანადოდ არის გამჟღავნებული, თანმიმდევრულად არის გამოყენებული და შეესაბამება სამეურნეო სუბიექტს. ფინანსური ანგარიშგებები  განხილული უნდა იყოს დამკვეთის საქმიანობისა და სხვა აუდიტორული პროცედურების ცოდნის გათ​ვალისწინებით, რათა დადგინდეს, არის თუ არა ინფორმაციის წარდგენა სამართლიანი და ასახულია თუ არა მასში სამეურნეო ოპერაციების შინაარსი (ასს 700, პუნქტი 13). 

ასს 720, პუნქტი 14ა, „აუდიტორის პასუხისმგებლობა სხვა ინფორმაციასთან მიმარ​თებით“ აუდიტორებს ავალდებულებს, გაეცნონ ამ ინფორმაციას და დარწმუნდნენ, რომ არ არსებობს არსებითი შეუსაბამობები (ასს 720, პუნქტი 17). იმ შემთხვევაში, თუ სახეზეა შეუსაბამობები და ფინანსური ანგარიშგებები არსებითად  მცდარია, შესაძლოა საჭირო გახდეს პირობითი აუდიტორული დასკვნის გაცემა (ასს 720 პუნქტი 18).

შესაძლებელია, საჭირო გახდეს იურიდიული კონსულტაცია, წლიურ ანგარიშში ფინანსურ ანგარიშგებებსა და სხვა ინფორმაციას შორის არსებული შეუსაბამობის საუკეთესო ფორმით ინფორმირების მიზნით - იმ შემთხვევაში, თუ სხვა ინფორმაცია არასწორია. გარიგებიდან გასვლა უკანასკნელი ვარიანტია, როდესაც უთანხმოებების მოგვარება არ არის შესაძლებელი. 

11.
აუდიტის ფაილის დაკომპლექტება

მას შემდეგ, რაც ჩატარდება საბოლოო მიმოხილვა და ფინანსური ანგარიშგებები მზადაა ხელმოსაწერად, აუდიტორული გარიგების პარტნიორმა აუდიტის საკონტროლო დოკუმენტზე ხელმოწერითა და დათარიღებით უნდა გამოთქვას თანხმობა ფინანსურ ანგარიშგებასა და იმაზე, რომ ყველა მნიშვნელოვანი საკითხი გადაწყდა.  აუდიტორული გარიგების პარტნიორის ხელმოწერა უნდა თარიღდებოდეს აუდიტის ანგარიშის ხელმოწერის თარიღით (ასს 700, პუნქტი 49-1). ეს არის დასტური იმისა, რომ ყველა განსახილველი პუნქტი წესრიგშია და სამუშაო დოკუმენტები ამყარებს აუდიტორის მოსაზრებას (არ არსებობს გადაუჭრელი საკითხები) (ასს 700, პუნქტი 49-2). იმ შემთხვევაში, თუ გარიგების ხარისხის კონტროლის მიმოხილველმა ჩაატარა თანმდევი მიმოხილვა  (ე.წ. „ცხელი მიმოხილვა“), ან კონსულტაციები, აუდიტორის მოსაზრების ფორმულირებასთან დაკავშირებით, მათ ასევე ხელი უნდა მოაწერონ ამ ეტაპზე და აღწერონ  მათი მიმოხილვის ფარგლები. (ასს 220, პუნქტი 20). 

შემდგომი მოვლენების განხილვა ასევე უნდა დასრულდეს აუდიტორის მიერ აუდიტორის დასკვნის ხელმოწერის დღეს (ასს 560, პუნქტი 6). ეს უნდა მოიცავდეს განხილვას იმის შესახებ, რომ საანგარიშგებო პერიოდის შემდეგი რომელიმე  მოვლენა ეჭვქვეშ არ აყენებს კომპანიის მანამდე გაკეთებულ შეფასებას, და სუბიექტი საქმიანობას განაგრძობს, როგორც ფუნქციონირებადი საწარმო. (ასს 570, პუნქტი 11).

ბოლოს, აუდიტორის დასკვნის ხელმოწერამდე, უნდა შემოწმდეს, რომ შესაბამისი პირისაგან მიღებულია ოფიციალური წერილი (ასს 580, პუნქტი 14).

12.
აუდიტორის დასკვნა

ასს 700 „მოსაზრების ჩამოყალიბება და დასკვნის წარდგენა ფინანსური ანგარიშგების შესახებ“ იძლევა მითითებებს, ანგარიშგების ფორმის შესახებ. 

უფროსმა აუდიტორმა უნდა მოამზადოს აუდიტორის დასკვნა, რომელიც ეფუძნება აუდიტზე მუშაობისას მოპოვებულ ფაქტებს. აუდიტორული გარიგების პარტნიორი უფროს აუდიტორთან ერთად მიიღებს  საბოლოო გადაწყვეტილებას, აუდიტორის დასკვნის ფორმის შესახებ. ამასთან იმ შემთხვევაში, თუ გაიცემა რომელიმე სხვა ტიპის მოსაზრება, გარდა სტანდარტული არამოდიფიცირებული მოსაზრებისა, როგორც წესი, უნდა მოხდეს კონსულტაციების გავლა, გარიგების ხარისხის კონტროლის მი​მოხილველთან. 

12.1  აუდიტორის დასკვნის ელემენტები

ასს 700-ის შესაბამისად, აუდიტორის დასკვნა უნდა შედგებოდეს შემდეგი ნაწილე​ბისაგან:
· სათაური, რომელშიც მითითებულია აუდიტორული დასკვნის ადრესატი (ასს 700, პუნქტი 21-22);
· აუდიტორული „მოსაზრების“ სათაურის ქვემოთ მიეთითოს (ასს 700, პუნქტი 23):
· შესავალი აბზაცი, რომელშიც იდენტიფიცირებულია ფინანსური ანგარიშ​გებები, რომელზეც კეთდება დასკვნა (ასს 700, პუნქტი 24);

· მოსაზრება ფინანსური ანგარიშგებების შესახებ (ასს 700, პუნქტი 25-27);
· მოსაზრების საფუძველი (ასს 700, პუნქტი 28);
· ფუნქციონირებადობის განმარტება, საჭიროების შემთხვევაში  გამჟღავნება (ასს 700, პუნქტი 29).

· მოსაზრება სხვა საკითხებზე, საჭიროების შემთხვევაში (ასს 700, პუნქტი 32)
· განაცხადი, დირექტორთა პასუხისმგებლობის შესახებ (ასს 700, პუნქტი 33-36);
· განაცხადი, აუდიტორთა პასუხისმგებლობის შესახებ (ასს 700, პუნქტი 37-40);
· ნებისმიერი სხვა საკითხი, რომლის შესახებაც უნდა გაკეთდეს დასკვნა (ასს 700, პუნქტი 43);
· კანონისმიერად დანიშნული აუდიტორის სახელი, ხელმოწერა და აუდიტორული დასკვნის თარიღი (ასს 700, პუნქტი 47, 49).
· აუდიტორის მისამართი (ასს 700, პუნქტი 48); და

გარდა ამისა, ბევრი ქვეყნის იურისდიქცია  ითვალისწინებს შემდეგს:
· პასუხისმგებლობიდან გარიდების პარაგრაფი


სათაური (ასს 700, პუნქტები 21-22)

აუდიტორის დასკვნაში მითითებული უნდა იყოს ადრესატები, იმ ფირმის   აქციონერების/პარტნიორების, რომლის აუდიტიც ჩატარდა, ვინაიდან აუდიტი მათთვის ტარდება. ასევე უნდა გაკეთდეს მითითება დამოუკიდებელ აუდიტორებზე, რათა აღნიშნული დასკვნა ნათლად გამოიკვეთოს, ნებისმიერი სხვა შიდა აუდიტორული დასკვნიდან.   

შესავალი აბზაცი (ასს 700, პუნქტი 24)

ამ აბზაცში განსაზღვრულია აუდიტირებული ფინანსური ანგარიშგებები, შესაბამისი პირველადი დოკუმენტების სახელწოდებებით, მასთან დაკავშირებული შენიშვნებით და სააღრიცხვო პოლიტიკით - ასეთ შემთხვევაში, საჭირო არ არის გვერდების ნუმერაციის მითითება. აქ არ უნდა იყოს წარმოდგენილი  დირექტორების ანგარიში და ნებისმიერი დამატებითი ფინანსური ინფორმაცია (მაგალითად, მოგების ან ზარალის მუხლების დეტალური ანალიზი). ალტერნატივის სახით შესაძლოა აუდიტორის დასკვნა  მოიცავდეს მხოლოდ იმ გვერდების ნომრებს, რომლებიც შეიცავს მთავარ  ანგარიშგებებს და ფინანსური ანგარიშგებების შენიშვნებს.

თუ დამკვეთის ვებგვერდზე გამოქვეყნებულია ფინანსური ანგარიშებები, ყოველთვის უნდა გაკეთდეს მითითებები, მთავარ ანგარიშგებებზე, მათთან დაკავშირებულ შენიშვნებსა და სააღრიცხვო პოლიტიკზე , თუ კი ისინი არ გამოქვეყნდება „PDF“ ფორმატის გამოყენებით..  

მოსაზრება ფინანსურ ანგარიშგებებზე (ასს 700, პუნქტი 25-27)

ასს 700 მოითხოვს ფინანსური ანგარიშგებების შესახებ მოსაზრების მკაფიოდ ჩამოყალიბებას, მათ შორის, ფინანსური ანგარიშგების წარდგენის შესაბამისი საფუძვლების მკაფიოდ მითითებას. არამოდიფიცირებული მოსაზრების გამოხატვისას, „მოსაზრებების“ აბზაცში მკაფიოდ უნდა აღინიშნოს, რომ ფინანსური ანგარიშგებები უტყუარად და სამართლიანად ასახავს კომპანიის ფინანსურ მდგომარეობას.

ფინანსური ანგარიშგებების შესახებ მოსაზრების საფუძველი (ასს 700, პუნქტი 28)

 ამ პუნქტში უნდა აღინიშნოს, რომ:

· აუდიტი ჩატარდა ასს-ის შესაბამისად;
· აუდიტორი დამკვეთისგან დამოუკიდებელია, შესაბამისი პროფესიული ორგანოს ეთიკური ნორმების შესაბამისად; და ასევე
· აუდიტორი მიიჩნევს, რომ მოპოვებულია საკმარისი და შესაფერისი  აუდიტო​რუ​ლი მტკიცებულებები  შესაბამისი მოსაზრების გამოსათქმელად.

აქვე უნდა იყოს ჯვარედინი მითითება აუდიტორის პასუხისმგებლობების  ნაწილზე.

პასუხისმგებლობიდან გარიდების პარაგრაფი

სასამართლო განხილვების შედეგად, რამდენიმე პროფესიული ორგანო  გვთავაზობს პასუხისმგებლობაზე უარის შესახებ პუნქტის ჩართვას. მიუხედავად იმისა, რომ ეს არ არის მკვეთრი მოთხოვნა, მიზანშეწონილია ფინანსური ანგარიშგებების ნებისმიერი მკითხველისთვის აუდიტორის დასკვნის  მიზნებზე ყურადღების გამახვილება და ასევე იმაზე, თუ ვის წინაშეა აუდიტორი ანგარიშვალდებული/პასუხისმგებელი. როდესაც ასეთი პუნქტი მოცემულია აუდიტორის დასკვნაში, იგი უშუალოდ „მოსაზრების საფუძვლის“  პუნქტს უნდა მოსდევდეს. 


ფუნქციონირებადი საწარმო (ასს 700, პუნქტი 29)

საჭიროების შემთხვევაში,  აუდიტორმა უნდა ისარგებლოს ასს 570-ით.  მაგალითად პუნქტით „ფუნქციონირებად საწარმოსთან დაკავშირებული არსებითი განუსაზღვრე​ლობა“.

მოსაზრება სხვა საკითხებზე, საჭიროების შემთხვევაში (ასს 700, პუნქტი 32)

ამ ნაწილში აუდიტორი ვალდებულია, მიუთითოს ისეთი საკითხები, რომელთა შესახებაც აუდიტორმა კანონმდებლობის ფარგლებში გამონაკლისის სახით უნდა მოამზადოს დასკვნა. მაგალითად, ეს შეიძლება ითვალისწინებდეს ისეთი საკითხის გამოყოფას, როგორიცაა, მაგალითად შენახული ჰქონდა თუ არა კომპანიას აუდიტის პერიოდში შესაბამისი ხარისხის ბუღალტრული ჩანაწერები.

დირექტორთა პასუხისმგებლობის განაცხადი (ასს 700, პუნქტი 33-36);

ეს უნდა მოიცავდეს დირექტორთა პასუხისმგებლობას შემდეგი საკითხებზე: 
· ფინანსური ანგარიშგებების მომზადება, რომელიც უტყუარ და სამართლიან სურათს წარმოაჩენს;

· შიდა კონტროლის დანერგვა  იმის უზრუნველყოფის  მიზნით, რომ ფინანსური ანგარიშგებები არ შეიცავს არსებით უზუსტობას; და
· სამეურნეო სუბიექტის უნარის შეფასება, საქმიანობა განაგრძოს  როგორც ფუნქციონირებადმა საწარმომ.

უნდა არსებობდეს აგრეთვე განაცხადი,  ფინანსური ანგარიშგებების მომზადების პრო​ცესის ზედამხედველობაზე პასუხისმგებელი პირების შესახებ, თუ ისინი არ წარმოადგენენ დირექტორებს.

განაცხადი, აუდიტორთა პასუხისმგებლობის შესახებ (ასს 700, პუნქტი 37-40);

ამ ნაწილში უნდა აღინიშნოს, რომ აუდიტორის მიზნებია, მოიპოვოს დასაბუთებული რწმუნება იმის თაობაზე, შეიცავს თუ არა ფინანსური ანგარიშგებები  არსებით უზუსტობას და გასცეს აუდიტორის დასკვნა. 

აუდიტორმა ასევე უნდა დაადასტუროს, თუ რა იგულისხმება „დასაბუთებულ რწმუნებაში“, როგორ შეიძლება წარმოიშვას უზუსტობები და ახსნას, რატომ განიხილება ისინი არსებითად. 

საჭიროა დამატებითი დეტალური ინფორმაციის მიწოდება, აუდიტორის იმ მოვალეობების შესახებ, რომლებიც უფრო ხანგრძლივ პერსპექტივაში რჩება ძალაში.  სტანდარტი ასეთი განმარტების სამ ვარიანტს ითვალისწინებს:  შესაბამისი პუნქტის შეტანას დასკვნაში,   ჯვარედინ მითითებას წლიური ანგარიშის სხვა ნაწილზე, რომელიც შეიცავს ამ ინფორმაციას, ან, სადაც დაშვებულია  ჯვარედინი მითითება შესაბამისი სუბიექტის ვებგვერდზე.  

სხვა საკითხები, რომლებიც უნდა იყოს წარმოდგენილი დასკვნაში  (ასს 700, პუნქტი 43)

აღნიშნულ ნაწილში, აუდიტორი ვალდებულია წარმოადგინოს ნებისმიერი დამატებითი მოსაზრება, რომელიც კანონმდებლობით არის მოთხოვნილი, მაგალითად წლიურ ანგარიშში შეტანილი სხვა ინფორმაციის შესაბამისობაზე ფინანსური ანგარიშგებასთან, რომლის აუდიტიც ჩატარდა.    

თარიღი და ხელმოწერა  (ასს 700, პუნქტები 47 და 49)

აუდიტორის დასკვნას არ უნდა მოეწეროს ხელი იმ დრომდე, სანამ  დირექტორები არ დაამტკიცებენ ფინანსურ ანგარიშგებებს და სხვა ფინანსურ ინფორმაციას, რომელიც ჩართულია ფინანსური ანგარიშგებების პაკეტში. ასს 700-ით აგრეთვე მოითხოვება ყველა საჭირო ხელმისაწვდომი მტკიცებულების განხილვა და შესაბამისი დასკვნების მომზადება ხელმოწერამდე.

როგორც ზემოთ აღინიშნა, შემდგომი მოვლენების მიმოხილვა უნდა მოიცავდეს პერიოდს აუდიტორის დასკვნის ხელმოწერის თარიღამდე. აქედან გამომდინარე, აუდიტორის დასკვნის ხელმოწერის თარიღი მნიშვნელოვანია, ჩატარებული შესაბამისი მოცულობის აუდიტორული სამუშაოების ხარისხის განსაზღვრისათვის.  

აუდიტორის დასკვნა უნდა დათარიღდეს აუდიტორის მიერ მისი ხელმოწერის თარიღით. ხელმოწერა არ უნდა მოხდეს დირექტორების მიერ ფინანსური ანგარიშგებების დამტკიცების თარიღამდე. თუ აუდიტორის ხელმოწერის თარიღი მოსდევს დირექტორების მიერ დამტკიცების თარიღს, მაშინ აუდიტორმა უნდა მოიპოვოს მტკიცებულება იმის შესახებ, ხომ არ უნდა დაემტკიცებინათ დირექტორებს ფინანსური ანგარიშგებები მაქსიმალურად უფრო გვიანი თარიღით და შემდგომი მოვლენების განხილვა ხომ არ უნდა გაფართოვდეს ამ პერიოდის დასაფარად.

მისამართი (ასს 700, პუნქტი 48)

დასკვნაში მითითებული უნდა იყოს კონკრეტული ადგილმდებარეობა, რომელიც ჩვეულებრივ არის ქალაქი, სადაც განთავასებულია აუდიტზე პასუხის​მგებელი პირის ოფისი.

აღნიშვნა „კანონისმიერად დანიშნული აუდიტორები“

ბევრ შემთხვევაში, კანონმდებლობა მოითხოვს, რომ აუდიტორის დასკვნაში მითითე​ბული იყოს კანონით გათვალისწინებული აუდიტორის სახელი/გვარი და მისი ხელ​მოწერა (მაგალითად, აუდიტორული გარიგების პარტნიორი) და სადაც შესაფერისია, იმის აღნიშვნა, რომ ისინი ხელს აწერენ როგორც პრაქტიკოსი აუდიტორები.

დანართში 3.11 მოცემულია უპირობო აუდიტორის დასკვნის სტანდარტული ფორმა, არაკოტირებული კომპანიისათვის, რომელიც მორგებული უნდა იყოს ადგილობრივი კანონმდებლობის კონკრეტულ მოთხოვნებზე.

გამონაკლის შემთხვევებში, კომპანიას შეუძლია ისეთი გადაწყვეტილების მიღება, რომელიც აუდიტორის დასკვნიდან ორივე მინიშნების აუდიტის პრაქტიკის და კანონისმიერად დანიშნული აუდიტორის სახელის ამოღების საშუალებას მისცემს. აღნიშნული შეიძლება ისეთი სიტუაციების დროს გახდეს საჭირო, როცა ორივეს - მათი აუდიტის ობიექტთან გაიგივების შემთხვევაში, შეიძლება საფრთხე დაემუქროს. (ასს 700, პუნქტი 46).

12.2  აუდიტორის მოდიფიცირებული მოსაზრებები

იმ შემთხვევაში, თუ მოპოვებული იქნა არასაკმარისი აუდიტორული მტკიცებულებები, ან ფინანსური ანგარიშგებები შეიცავს არსებით უზუსტობას, აუდიტორმა უნდა მოახდინოს მოსაზრების მოდიფიცირება აუდიტორის დასკვნაში. ასს 705-ში მოცემულია მოდიფიკაციის შემდეგი სახეები:
· პირობითი მოსაზრება;

· უარყოფითი მოსაზრება;

· უარი მოსაზრების გამოთქმაზე.

ყველაზე გავრცელებული სცენარები, რომლებსაც მივყავართ აუდიტორული მოსაზ​რების მოდიფიკაციამდე, არის ხელმძღვანელობის მიერ მასშტაბის შეზღუდვა ან აზრთა სხვაობა სააღრიცხვო მიდგომებსა და/ან ინფორმაციის გამჟღავნებაზე, რომლებიც ახსნილია ქვემოთ.

ხელმძღვანელობის მიერ მასშტაბის შეზღუდვა

მასშტაბის შეზღუდვა ნიშნავს იმას, რომ მოპოვებული არ იქნა საკმარისი მტკიცებუ​ლებები.

თუ დირექტორები აწესებენ შეზღუდვებს, რის შედეგადაც აუდიტორმა შეიძლება დაასკვნას, რომ რომელიმე აღმოუჩენელ უზუსტობას შეიძლება  არსებითი და ყოვლისმომცველი გავლენა ჰქონდეს, აუდიტორმა უნდა (ასს 705, პუნქტი 13(ბ)):
ა) 
უარი თქვას თუ ეს პრაქტიკული თვალსაზრისით მიზანშეწონილია, აუდიტის გაგრძელებაზე ან 

ბ) 
თუ ამის გაკეთება აუდიტორული დასკვნის გამოშვებამდე, პრაქტიკული თვალსაზრისით, არ არის მიზანშეწონილი, უარი თქვას მოსაზრების გამოთქმაზე.

წინააღმდეგ შემთხვევაში, თუ შეზღუდვა არსებითია, მაგრამ არა ყოვლისმომცველი, აუდიტორის დასკვნა უნდა შეიცავდეს პირობით მოსაზრებას, იმ ფაქტორების აღწერით, რომლებმაც პირობის ჩადება გამოიწვია  (ასს 705, პუნქტი 20-24).

ამ ნაწილში გასათვალისწინებელი ძირითადი ფაქტორები იქნებოდა ისეთი ძირითადი მტკიცებულებები, რომელთა არსებობის მოლოდინის ქონაც გონივრული იქნებოდა და იმ საკითხებზე შესაძლო გავლენა, რომელთათვისაც, საკმარისი მტკიცებულების მოპოვება ვერ მოხერხდა. შეზღუდვის აღწერისას მკაფიოდ უნდა მიეთითოს, გამოწვეულია თუ არა ასეთი შეზღუდვა დირექტორების მხრიდან (მაგალითად, დირექტორებმა აუდი​ტორისათვის არ გახადეს ხელმისაწვდომი ყველა საბუღალტრო ჩანაწერი), ან დირექტორებისაგან და აუდიტორებისაგან დამოუკიდებელი მიზეზებით (მაგ., დავალება, რომელიც სრულდება მარაგის ინვენტარიზაციის შემდეგ და არასაკმარისი ალტერ​ნატიული მტკიცებულება, ხელმისაწვდომი  მარაგის შესახებ).

უთანხმოება („უარყოფითი“ და „პირობითი“)

თუკი აუდიტორი ეთანხმება დამკვეთის მიერ ფინანსური ანგარიშგების სტანდარტიდან გადახვევას იმ მოტივით, რომ სტანდარტის შესრულება შეიძლება მიზანშეუწონელი, შეუსაბამო ან შეცდომაში შემყვანი იყოს,  აუდიტორის დასკვნაში არ არის საჭირო გაკეთდეს ამ გადახვევის შესახებ მითითება, იმ პირობით, თუ ფინანსურ ანგარიშგებებში ადეკვატურად არის გამჟღავნებული ეს ინფორმაცია.

თუმცა, თუკი აუდიტორი არ ეთანხმება სააღრიცხვო მიდგომას ან გამჟღავნებულ ინფორმაციას და აღნიშნული გარემოება არსებითია, დასკვნაში მოცემული მოსაზრების სექცია უნდა შეიცავდეს:
· იმ მიზეზებისა და გარემოებების აღწერას, რომლებმაც წარმოშვა  უთანხმოება;
· მათ შედეგებს; და
· თუ ეს შესაძლებელია, შედეგების რაოდენობრივ შეფასებას ან განცხადებას იმის შესახებ, რომ რაოდენობრივი შეფასების გაკეთება შეუძლებელია. 

იმ შემთხვევებში, სადაც აღნიშნული საკითხის შედეგები იმდენად ფუნდამენურია, რომ ფინანსურ ანგარიშგებებს შეცდომაში შევყავართ, საჭიროა, უარყოფითი მოსაზრების დაფიქსირება (მაგალითად, ფინანსური ანგარიშგებები არ იძლევა  უტყუარ და სამართლიან სურათს) (ასს 705, პუნქტი 18). 

იმ შემთხვევებში, სადაც წარმოიშობა არსებითი, მაგრამ არა ფუნდამენური უთანხმოება, მოსაზრებაში უნდა დაფიქსირდეს, რომ ფინანსურ ანგარიშგებებში მოცემულია  სამართლიანი და ობიექტური სურათი „გარდა“ იმ საკითხებისა, რომლებიც უთანხმოებას წარმოშობს  (ასს 705, პუნქტი 17).

12.3 მნიშვნელოვან გარემოებათა/სხვა გარემოებათა ამსახველი აბზაცები

ასს 706, „მნიშვნელოვან გარემოებათა ამსახველი აბზაცი და სხვა გარემოებათა ამსახ​ველი აბზაცები დამოუკიდებელი აუდიტორის დასკვნაში“ აღწერს სცენარებს, სადაც აუდიტორის დასკვნაში საჭიროა განმარტებითი აბზაცის შეტანა, თუმცა ეს გარემოება არ არის აუდიტორის მიერ მოსაზრების მოდიფიკაციის შემცვლელი.

მნიშვნელოვან გარემოებათა ამსახველი აბზაცი გავლენას არ ახდენს აუდიტის მოსაზრებაზე. ეს მხოლოდ დამატებითი აბზაცია, რომელიც უბრალოდ მიუთითებს იმაზე, რომ არსებობს მნიშვნელოვანი თანდაყოლილი განუსაზღვრელობები, რომლებიც გავლენას ახდენს ფინანსურ ანგარიშგებებზე (ასს 706, პუნქტი 8). აღნიშნული დამატებითი აბზაცი წარმოდგენილი უნდა იყოს აუდიტორის დასკვნის ცალკე სექციაში (ასს 706, პუნქტი (ა)).

თანდაყოლილი უზუსტობები ისეთი უზუსტობებია, რომელთა მოცილება უფრო მეტი მტკიცებულებების მოპოვების გზით ამ ეტაპზე შეუძლებელია, ანუ ამ ეტაპზე მოპოვებადი ყველა მტკიცებულება ხელმისაწვდომია აუდიტორისათვის, თუმცა, მათი გადაწყვეტა მომავალში მოხდება.

ფინანსურ ანგარიშგებებში არსებული უზუსტობების  შეფასებისას, საჭიროა შემდეგის გათვალისწინება:
· ბუღალტრული აღრიცხვის პოლიტიკის მიზანშეწონილობა;
· ფინანსურ ანგარიშგებებში გამოყენებული შეფასებების გონივრულობა; და
· გამჟღავნებული ი ინფორმაციის ადეკვატურობა.

თუ აუდიტორს არ აკმაყოფილებს ზემოთ ჩამოთვლილთაგან ერთ-ერთი, შესაძლოა, საჭირო გახდეს უთანხმოების ამსახველი მოსაზრების დაფიქსირება (იხ. ზემოთ).

აგრეთვე საჭიროა იმის გათვალისწინება, თუ რამდენად არსებითია თანდაყოლილი განუსაზღვრელობა. ძირითადი ფაქტორებია:
· რისკი იმისა, რომ ფინანსურ ანგარიშგებებში შეტანილი შეფასება, შესაძლოა ცვლილებას დაექვემდებაროს;
· შესაძლო შედეგების დიაპაზონი; და
· ამ შედეგებით გამოწვეული გავლენა.

თანდაყოლილი განუსაზღვრელობა ყოველთვის მნიშვნელოვანი იქნება, თუ ისინი დაკავშირებულია უზუსტობის ფუნდამენტურ დონესთან, ფუნქციონირებადი საწარმოს პრინციპთან ან სხვა საკითხებთან (მაგალითად, დიდი სასამართლო პროცესი), რომელთა პოტენციური გავლენა ფინანსურ ანგარიშგებებზე უჩვეულოდ დიდია.  

თუ აუდიტორი კმაყოფილია ფინანსურ ანგარიშგებებში სააღრიცხვო მიდგომით და თანდაყოლილი განუსაზღვრელობა არ არის მნიშვნელოვანი, მაშინ აუდიტორის დასკვნაში საჭირო არ არის შესაბამისი მინიშნების გაკეთება. თუკი არსებითი განუსაზღვრელობა არსებობს, მაგრამ ფინანსური ანგარიშგებების მომზადების მიზნით, დანერგილი შესაბამისი ღონისძიებები დამაკმაყოფილებელია, მაშინ აუდიტორის მოსაზრების ქვემოთ მნიშვნელოვან გარემოებათა ამსახველი აბზაცი უნდა  განთავსდეს.

როგორც ზემოთ 5.4 სექციაში აღინიშნა, თუ ფუნქციონირებადი საწარმოს პრინციპი შესაფერისად მიიჩნევა, მაგრამ არსებობს არსებითი განუსაზღვრელობა, შესაძლოა საჭირო გახდეს მნიშვნელოვან გარემოებათა ამსახველი აბზაცის ჩართვა სახელწოდებით „ინფორმაცია საწარმოს ფუნქციონირებადობასთან დაკავშირებული არსებითი განუ​საზღვრელობის შესახებ“, რომელიც მკითხველთა ყურადღებას ფინანსურ ანგარიშგებებში შესაბამისი ინფორმაციის გასაჯაროებას მიაპყრობს.

სხვა გარემოებათა ამსახველი აბზაცი შეტანილ უნდა იქნეს იმ შემთხვევაში, თუ 
არ ჩატარებულა წინა პერიოდის ფინანსური ანგარიშგებების აუდიტი (ასს 710, პუნქტი 14). იმ გარემოებათა სრული ჩამონათვალი, რომელთა შემთხვევაშიც განმარტებითი აბზაცის ჩართვაა საჭირო, მოცემულია ასს 706, დანართებში 1-2. 
13.
ანგარიშის წარდგენა  თაღლითობის შესახებ 

ძირითადი გადაწყვეტილებებია:
· საჭიროა თუ არა აუდიტორის დასკვნაში თაღლითობის ფაქტების შესახებ კომენტარის გაკეთება; და
· კიდევ, როგორ არის შესაძლებელი თაღლითობის ფაქტის შესახებ ინოფრმირების უზრუნველყოფა.

13.1  ინფორმაციის გასაჯაროება, ფინანსურ ანგარიშგებებში არსებული თაღლითობის შესახებ

განსახილველია სავარაუდო თაღლითობის შედეგები (მაგალითად, ჯარიმები, სასამართ​ლო ხარჯები და გაუთვალისწინებელი გარემოებები). თუ განუსაზღვრელობის დონეს არსებითი მნიშვნელობა გააჩნია, მაგრამ, სხვა მხრივ, ფინანსური ანგარიშგებები კარგია, მაშინ აუდიტორის დასკვნაში შეტანილი უნდა იქნეს მნიშვნელოვან გარემოებათა ამსახველი აბზაცი. შესაძლოა, საჭირო გახდეს მოდიფიცირება, თუ განმარტებითი შენიშვნებში ინფორმაციის გახსნის ხარისხი არასაკმარისია, თაღლითობის საკითხი​სადმი მიდგომა არ არის სათანადო ან, თუ არსებობს რაიმე სახის მასშტაბის შეზღუდვა, აუდიტორის მიერ განსახორციელებელ გამოკვლევებთან მიმართებაში. 

13.2 თაღლითობის ფაქტების შესახებ ხელმძღვანელობისა და მესამე მხარეებისთვის ანგარიშის წარდგენა  

თაღლითობის შესახებ ინფორმაცია შესაძლოა მისაწოდებელი იყოს რეგულატო​რებისათვის ან მესამე მხარეებისათვის, თუ აღნიშნული შედის საზოგადოებრივ ინტერესებში, ხოლო, უმეტეს შემთხვევებში, ხელმძღვანელობისათვის (მაგრამ უნდა განისაზღვროს, საჭიროა თუ არა აღნიშნულზე რეგულატორის თანხმობის მიღება, რომლისთვისაც შესაბამისი ანგარიში იქნა მომზადებული).

იდეალურ შემთხვევაში, ხელმძღვანელობამ თანამშრომლების ან მესამე მხარეების მიერ ჩადენილი თაღლითობის ფაქტების შესახებ ინფორმაცია საბჭოს და შესაბამის უწყებებს უნდა წარუდგინოს. თუ ხელმძღვანელობა ანგარიშგებას სათანადო სიხშირითა და ოპერატიულობით არ აწარმოებს, შესაძლოა საჭირო გახდეს უშუალოდ აუდიტო​რისათვის შესაბამისი ანგარიშის მომზადება. ხელმძღვანელობის ინფორმირების გარეშე, შესაბამისი პირდაპირი ანგარიშგება მაშინ არის საჭირო, როდესაც არსებობს ეჭვები ხელმძღვანელობის კეთილსინდისიერებასთან და პატიოსნებასთან დაკავშირებით. ასეთ შემთხვევებში, საჭიროა იურიდიული კონსულტაციის მიღება. 

შემდგომი რეკომენდაციები ამ სფეროსთან დაკავშირებით ხელმისაწვდომია ასს 240-ში „აუდიტორის პასუხისმგებლობა ფინანსური ანგარიშგების აუდიტში თაღლითობასთან დაკავშირებით“.

14.
კანონთან ან რეგულაციებთან არსებული შეუსაბამობის შესახებ ანგარიშის წარდგენა ინფორმირება

14.1 ფინანსურ ანგარიშგებებში არსებული შეუსაბამობის შესახებ ინფორმაციის გამჟღავნება           

კანონისა და რეგულაციების დაცვის შეფასების ძირითადი ნაწილი აუდიტის ბოლო ეტაპზე, განმარტებითი შენიშვნების საკონტროლო კითხვარების შევსებაში გამოიხატება. ამას სასიცოცხლო მნიშვნელობა აქვს, აღრიცხვის/ფინანსური ანგარიშგების სტანდარ​ტებთან შესაბამისობაზე, რწმუნების გამოთქმისას.   

გასათვალისწინებელია აგრეთვე სხვა კანონების თუ ნორმატიული აქტების უგულვებელყოფის შედეგების გავლენა ფინანსურ ანგარიშგებებსა და აუდიტორის დასკვნაზე , განსაკუთრებით:
· არის თუ არა შერჩეული სწორი მიდგომა და განმარტებითი შენიშვნები ადეკვატური. თუ არა, შესაძლებელია საჭირო გახდეს პირობითი მოსაზრების გამოთქმა;
· არის თუ არა პოტენციური ჯარიმები იმდენად დიდი, რომ საჭიროა მნიშვნელოვან გარემოებათა ამსახველი აბზაცის ჩართვა აუდიტორის დასკვნაში. აგრეთვე უნდა შეფასდეს, მიღებულ იქნა თუ არა ყველა სახის საჭირო ინფორმაცია და განმარტებები, რომელთა მიღებაც შესაბამის მომენტში საჭიროდ იქნა მიჩნეული.

14.2  ხელმძღვანელობისა და მესამე მხარეების ინფორმირება შეუსაბამობების შესახებ

ხელმძღვანელობას უნდა მიეწოდოს ინფორმაცია, კანონისა და რეგულაციების არსებითი დარღვევის ნებისმიერი შემთხვევების შესახებ, რომლებიც დაფიქსირდა აუდიტის განმავლობაში (ასს 250, პუნქტი 22). თუ დარღვევები განიხილება, როგორც წინასწარგანზრახული და კრიმინალთან ასოცირდება, მაშინ შეიძლება საჭირო გახდეს ადგილობრივი რეგულატორებისგან თანხმობის მიღება  (ასს 250, პუნქტი 18-5). აგრეთვე, საჭიროა, იმის განხილვა, არსებობს თუ არა კანონით განსაზღვრული ვალდებულება იმისა, რომ დარღვევების შესახებ რეგულატორებს (იხ.ქვემოთ) ან სხვა ორგანოებს ეცნობოს.

თუ აუდიტორს ეჭვი შეაქვს ან იცის, რომ მოხდა ფულის გათეთრება, აღნიშნული შეშფოთების საგანს წარმოადგენს. როგორც წესი, კანონონმდებლობა ითვალისწინებს თავისუფლების აღკვეთას, თუ არ ხდება ინფორმირება, აუდიტის დროს ჩადენილი ნებისმიერი დანაშაულის შესახებ, ან თუ ეჭვმიტანილს ან მესამე მხარეს აცნობეს/მიანიშნეს, რომ საგამოძიებო მოქმედებები მიმდინარეობს. იურიდიული თვალსაზრისით, აღნიშნული სფერო ძალიან კომპლექსურია; გონივრული იქნებოდა ანგარიშის მომზადებამდე, კონსულტაციის გავლა იურიდიულ მრჩევლებთან.

თუ არ არსებობს კანონით დადგენილი ვალდებულება, მაშინ საჭიროა, განხილულ იქნეს, აუცილებელია თუ არა ანგარიშის მომზადება მესამე მხარეებისთვის, საჯარო ინტერესებიდან ან ფირმის ინტერესებიდან გამომდინარე. უმეტეს შემთხვევებში, ფირმამ  დამკვეთს წერილობით უნდა აცნობოს ანგარიშის საჭიროების შესახებ. ზოგადად, კლიენტმა თვითონ უნდა წარადგინოს ინფორმაცია შეუსაბამობების შესახებ. თუ დამკვეთი აგვიანებს ინფორმირებას, შესაძლოა დადგეს  პირდაპირი ინფორმირების აუცილებლობა. კონკრეტულ შემთხვევებში, (მაგალითად, ხელმძღვანელობის კეთილსინდისიერებისადმი/პატიოსნებისადმი ნდობის ნაკლებობის არსებობის შემთხვევაში) დირექტორებს არ უნდა იქნეს ინფორმირებული, ამგვარი მოხსენების გაკეთებამდე. ამ შემთხვევაში, აუცილებელია იურიდიული კონსულტაციის მიღება.

15.
ანგარიშის წარდგენა რეგულატორებისთვის რეგულირებულ აუდიტის შესახებ

თუ აუდიტის ჩატარებისას დაფიქსირდა რეგულაციების პოტენციური დარღვევა, საჭიროა მტკიცებულებების მოპოვება, მათი შესაძლო შედეგების შესახებ. საჭიროა იმის შეფასება, ხვდება თუ არა აღნიშნული დარღვევა რეგულატორის იურისდიქციაში და ასევე აქვს თუ არა არსებითი მნიშვნელობა შესაბამისი იურისდიქციის ფარგლებში. გასათვალის​წინებელია შემდეგი კრიტერიუმები:
· რეგულირებას დაქვემდებარებული კლიენტების ფინანსური მდგომარეობა;
· იმ რეგულაციებთან შესაბამისობა, რომლებიც შესატყვისი ბიზნესის მართვის წესებს განსაზღვრავს; და
· დირექტორების, როგორც  სათანადო და წესიერი პირების სტატუსი.

15.1  კანონით დადგენილი ვალდებულება რეგულაციების დარღვევების შესახებ ინფორ​მირებისთვის

თუ მტკიცებულებების თანახმად კანონით დადგენილ ვალდებულებას წარმოადგენს პრობლემის შესახებ რეგულატორის ინფორმირება, მაშინ მას ინფორმაცია დაუყოვ​ნებლივ უნდა მიეწოდოს ისეთი ფორმით, რომელიც ხელს შეუწყობს რეგულატორის ქმედებებს. თუ პირველადი ანგარიში ზეპირად მომზადდა, ის წერილობითი ფორმით  უნდა მომზადდეს და შემდგომი წერილობითი ინფორმაცია გაეგზავნოს რეგულატორს. გარდა ამისა, თუ საკითხი, რომლის ინფორმირებაც ხდება, კითხვის ნიშნის ქვეშ აყენებს დირექტორების პატიოსნებას ან შესაძლებლობებს, ანგარიში დაუყოვნებლივ უნდა მომზადდეს, დირექტორების წინასწარი ინფორმირების გარეშე.

15.2 რეგულატორებისთვის მომზადებული სხვა ანგარიშები

თუ არ არსებობს საკითხის შესახებ ინფორმირების კანონით დადგენილი ვალდებულება, მაგრამ შესაძლებელია, რომ შესაბამისი საკითხი რეგულატორმა მნიშვნელოვნად მიიჩნიოს, მაშინ საჭიროა ინფორმირების საკითხის განხილვა. თუ ინფორმაციის მიწოდება მიზანშეწონილია, მაშინ დირექტორებს უნდა მიეცეთ შესაბამისი რჩევა.

საუკეთესო შემთხვევაში, დირექტორებმა უნდა შეადგინონ შესაბამისი ანგარიში. თუმცა, თუ ისინი ამას გონივრულ ვადაში არ გააკეთებენ, აუდიტორმა პირდაპირი გზით უნდა მოახდინოს ინფორმაციის მიწოდება. 

15.3 ანგარიშის შინაარსი

რეგულატორებისთვის შედგენილი ანგარიშები იმგვარად უნდა მომზადდეს, რომ რეგულატორმა გადაწყვეტილების მიღება შეძლოს, სათანადო კურსის შერჩევასთან დაკავშირებულ შესაბამის ქმედებებზე. ხშირად აღნიშნული წარმოდგენილი იქნება სტანდარტული ანგარიშის ფორმატში და უნდა მოიცავდეს:
· კლიენტის სახელს;
· კანონით დადგენილ უფლებამოსილებებს, რომელთა შესაბამისადაც მომზადდა ანგარიში;
· ანგარიშის შინაარსის აღწერას;
· საკითხის აღწერას, რომელიც ანგარიშის მომზადების საფუძველი გახდა;
· ანგარიშის მიღების დადასტურების მოთხოვნას; და
· აუდიტორების სახელს, წერილობითი ფორმით შედგენილი ანგარიშის თარიღს და, შესაბამის შემთხვევაში, ზეპირი ანგარიშის დეტალებს (მათ შორის, თუ ვისთვის მომზადდა შესაბამისი ანგარიში).

15.4  ფინანსურ ანგარიშგებებში რეგულაციების დარღვევების ფაქტების გამჟღავნება

კონკრეტული საკითხების სააღრიცხვო შედეგების შეფასების გარდა, რომლებიც მოი​თხოვს ანგარიშის შედგენას, ანგარიშგების ეტაპზე უნდა შეფასდეს, მიუთითებს თუ არა ჩატარებული აუდიტის საერთო შედეგები ისეთ დარღვევაზე, რომელიც უნდა აისახოს ფინანსურ ანგარიშგებებში ან მითითებულ იქნეს აუდიტორის დასკვნაში.
16.
შეფასება, შედეგების შეჯამება და სამომავლო საკითხები

შეფასებები წარმოდგენს მიმოხილვის პროცესის მნიშვნელოვან ნაწილს.  პერიოდულად შეფასებას უნდა ექვემდებარებოდეს აუდიტის მთლიანი პერსონალი, აუდიტორული გარიგების პარტნიორების ჩათვლით. აღნიშნული ხარისხის კონტროლის საერთაშორისო სტანდარტის მოთხოვნაა (ISQC 1, პუნქტი გ28). აუდიტორული გარიგების პარტნიორების შემთხვევაში, ამ მოთხოვნის დაკმაყოფილება შესაძლებელია ფაილების დამოუკიდებელი ცივი მიმოხილვით. ინდივიდუალური დავალებების შემთხვევაში, ყველას, ვინც კი მუშაობს დავალებაზე, სულ მცირე არაფორმალური შეფასების სესია უნდა ჰქონდეს გავლილი. თითოეული შეფასების ჩატარებისას საჭიროა შემდეგი კრიტერიუმების გათვალისწინება:
· როგორ შესრულდა ინდივიდუალური დავალებები;
· წარმოქმნილი პრობლემები და მათი მოგვარებისთვის გატარებული ზომები; 
· რამდენად ადეკვატური იყო ბრიფინგი/ინსტრუქტაჟი;
· როგორ მიუდგნენ და როგორ იქნა მოგვარებული მოულოდნელი პრობლემები; და
· ხომ არ არის სფეროები, სადაც შეფასებას დაქვემდებარებული პირის უნარ-ჩვევებისა და გამოცდილების უფრო მეტად განვითარებაა შესაძლებელი?

გარდა ამისა, საჭიროა ინსტრუქტაჟის ჩატარება, სადაც განხილული იქნება დავალების მიმდინარეობა და შემდეგი წლისთვის გასათვალისწინებელი საკითხები. თეორიულად, იგი უნდა მოიცავდეს ყველა იმ პირს, ვინც მუშაობდა ამ დავალებაზე. ნებისმიერ შემთხვევაში, აუდიტის მთლიანმა გუნდმა აუდიტის მიმდინარეობისას წინასწარ უნდა მოინიშნოს სამომავლო საკითხები, კერძოდ კი, ქვემოთ ჩამოთვლილ საკითხებთან მიმართებაში, საკუთარი მოსაზრებების დაფიქსირების მიზნით:
· იყო თუ არა ყველა შესრულებული ტესტი საჭირო?
· სწორად იქნა თუ არა გამოყენებული შესაბამისი პერსონალის დონე?
· რა სახის ტექნიკური პრობლემები წარმოიშვა?
· რა სახის პრობლემები წარმოიშვა დამკვეთთან;
· გამართლდა თუ არა სრულად დამკვეთის მოლოდინი?
· იქნა თუ არა მიღწეული ბიუჯეტი?
· მოხდა თუ არა სამსახურში აღდგენა?
· მიიღო თუ არა დამკვეთმა დამატებითი სარგებელი აუდიტისგან?
· გაგიხარდებოდათ თუ არა დამკვეთი თქვენ რომ ყოფილიყავით?

შედეგების შეჯამების სხდომა გამოყენებულ უნდა იქნეს აღნიშნულ საკითხებზე დასკვნების გამოსატანად. დასკვნები მომავალი წლისათვის შესასრულებელი დავალების გეგმის საფუძველს უნდა ქმნიდეს. საჭიროა შესაბამისი შენიშვნების გაკეთება. მომალი წლის დავალებისათვის ოპტიმალური ვადების, პერსონალის დაკომპლექტებისა და პასუხისმგებლობების განაწილების შესახებ. ამგვარი დეტალების ჩაწერა შესაძლებელია  სამომავლოდ ჩასანიშნი საკითხების პროფორმაში - დანართში 3.2.

მიმდინარე წლის ბიუჯეტის შესაბამისობის დადგენის მიზნით, უნდა მოხდეს ფაქტობრივად დახარჯული დროის ამსახველი ჩანაწერების შედარება, დაგეგმის ეტაპზე ასახულ დროის საბიუჯეტო მონაცემებთან. 

